
2026 гъэм и япэ илъэс ныкъуэм щIэ джыкIа кIуэхэм 
яIэ рыхьэну газетхэмрэ жур налхэмрэ Iэ щыщIадз зэ-
маным пещэ. «Адыгэ псалъэ» газетыр зыIэрыхьэну 
хуейхэм хъыбар фыдогъащIэ - абы Iэ щыщIэвдз хъ-
унущ Урысей пощтым и дэтхэнэ IуэхущIапIэми.

Мази 3-м «Адыгэ псалъэ» газетым и  уасэщ:
унэм ныф хуахьыну фыхуеймэ - сом 565-рэ кIэпIей-

кIэ 14-рэ;

Гу зылъытапхъэ
КъБР-м и Iэтащ-

хьэм и Администра-
цэм жэщ  ми махуэми 
щолажьэ коррупцэм 
пэ щIэтыным теу хуауэ 
пIащIэ гъуэкIэ цIыху-
хэр здэпсалъэ хъун те-
лефонхэр: 8 (8662)     
40-89-70, 40-34-32.

Адыгэ Псалъэ                              арkbr.ru                              adyghe@mail.ru                              smikbr.ru                               Адыгэ Псалъэ

Нобэ сыхьэт 17-м Налшык и «Спартак» республи-
кэ стадионым щыщIидзэнущ Урысей Федерацэм и 
Кубокыр футболымкIэ къэхьыным теухуауэ 2026 - 
2027 гъэхэм екIуэкI зэхьэзэхуэм и пэщIэдзэ зэIу-
щIэ хэм ящыщ зы. «Спартак-Налшыкым» къри-
гъэблэгъэнущ Владикавказ и «Алания»-р. Абы 
ирихьэлIэу Урысей Футбол Зэгухьэныгъэм саугъэт 
нэхъыщхьэр - къэралым и кубокыр - Къэбэр-
дей-Балъкъэрым и къалащхьэм къишащ, топджэ-
гум дихьэххэм яригъэлъэгъун, ахэр бгъэдэту сурэт 
зытрагъэхыфын папщIэ.

УРЫСЕЙ Футбол Зэгухьэныгъэм и пресс-IуэхущIа-
пIэм хъыбар къызэрыдигъэщIамкIэ, зэIущIэм щIи-
дзэным ипэ къихуэу топджэгум дихьэххэм я фести-
валь «Спартак» стадионым щекIуэкIынущ. Абы 
 къы зэщIиубыдэнущ зэпеуэ зэмылIэужьыгъуэхэр, 
текIуахэм саугъэтхэр хуагуэшынущ, кърихьэлIахэр 
футболист цIэрыIуэхэм епсэлъэфынущ, я гъусэу 

сурэт зытрагъэхыфынущ. 
Дауи, Iуэхугъуэ нэхъыщхьэр командищэм щIигъу 

зыщIэбэныну Урысейм и Кубокыр я пащхьэ 
къызэрырагъэувэнурщ. Дэтхэнэми Iэмал иIэнущ абы 
бгъурыту сурэт зэтригъэхыну. 

Урысей Федерацэм цIыхубзхэм я командэ къыхэ-
хам и тренер нэхъыщхьэ ди лъахэгъу Красножан 
Юрэ, «Спартак-Налшыкым» хэту премьер-лигэм щы-
джэгуа Корчагин Эрик, 2008 гъэм екIуэкIа Европэм и 
чемпионатым домбеякъ медалыр зыхуагъэфэща, 
къэралым тIэунейрэ и чемпион Габулов Владимир, 
Урысейм и Кубокыр къэзыхьа Попов Денис сымэ сау-
гъэтхэр иратынущ «Битвы районов» зэпеуэм 
щытекIуа хэм. 

НэгъуэщI хьэлэмэт куэди къапоплъэ нобэ щыIэну 
«Спартак-Налшык» - «Алания» зэIущIэм кърихьэлIэ-
нухэм. Ар «Матч ТВ»-м къигъэлъэгъуэнущ эфир 
занщIэкIэ.

ХЬЭТАУ  Ислъам. 

«Къэралым и къалэ цIыкIухэмрэ тхыдэ 
мыхьэнэ зиIэ жылэхэмрэ зегъэужьын» ХI 
урысейпсо зэпеуэм кърикIуахэр мы махуэ-
хэм хэIущIыIу щащIащ а Iуэхум теухуа уры-
сейпсо зэхуэсу Москва щызэхашам. Ди гуапэ 
зэрыхъущи, зэпеуэм щытекIуахэм, къыхэ-
жаныкIахэм яхэхуащ Къэбэрдей-Балъкъэр 
Республикэм щагъэхьэзыра проектхэри. Абы 
теухуауэ КъБР-м и Iэтащхьэ КIуэкIуэ Казбек 
МАХ-м щиIэ напэкIуэцIым щетх:

«ЗЭПЕУЭМ щытекIуахэм ящыщщ Прохладнэ 
къалэр, «Балъкъ бгъэдэлъ зэфIэкIыр» пэ хуэ-
щIэр утыку изыхьар. А проектым къызэры-
щыгъэлъэгъуамкIэ, Прохладнэ къалэм и кIы-
хьагъкIэ кIуэцIрыж Балъкъыпсым и Iуфэхэм 
къыщызэбгъэпэщ хъунущ цIыхухэм я узын-
шагъэр щрагъэфIакIуэ, я нэгу зыщрагъэужь 
IуэхущIапIэхэр. Апхуэдэ хъуфынухэщ а щIы-
пIэм щаухуэну я мурад спорт еджапIэр, стади-
онышхуэр, Узыншагъэр щрагъэфIакIуэ физ-
культурэ унэшхуэр (ФОК). 

Жылэхэм зегъэужьынымкIэ урысейпсо з э-
пеуэм иджы етхуанэу нэхъыфIу къыщалъыта-
хэм ящыщщ Шэджэм щIыналъэм щагъэ хьэ-
зыра проекту «Псымрэ къуршымрэ щызэIущIэ 
щIыпIэ» фIэщыгъэр зиIэр. А лэжьыгъэр те-
щIыхьащ Шэджэмыпсым и Iуфэхэм, абы къе-
дза стадионым адэкIи зегъэужьыным. Иджы-
рей проектым къыщыгъэлъэгъуахэр зэфIахмэ, 
щIыналъэм иIэ хъунущ зыхуей-зыхуэныкъуэ 
куэдкIэ къызэгъэпэща лъэсырызекIуэ зыгъэп-
сэхупIэ гъуэгу цIыкIу. Абы хыхьэнущ нэхъапэм 
ягъэзэщIауэ щыта «Шэджэм парк», «Шэджэм. 

ИпэкIэ докIуатэ», «Псым зыкъыуишэкIмэ», 
«Къа лэм уиутIыпщкъым» пэхуэщIэхэм къри-
кIуа лэжьыгъэ псори. 

 Ди гуапэщ Бахъсэн къалэм икIа проектри 
урысейпсо утыкум гулъытэншэ зэрыщымы-
хъуар. Ар хуэгъэпсащ Мамырыгъэмрэ щэнха-
бзэмрэ я зыгъэпсэхупIэ паркым адэкIи зегъэу-
жьыным, зыхуей псомкIи къызэгъэпэщыным. 
А парк екIур яухуащ, Бахъсэн къалэм нэхъа-
пэIуэкIэ утыку ирихьа пэхуэщIэ купщIафIэм 
къы щыгъэлъэгъуахэр и лъабжьэу. Iуэхум адэ-
кIи зегъэужьын хуейт, дауи. 

Къыхэзгъэщыну сыхуейщ, ди къэралым и 
Президент Путин Владимир ищIа унафэм тету, 
зэпеуэр илъэс къэс ирагъэкIуэкIхэм зэрыха-
гъэхьар икIи «Упсэун папщIэ Iэмалхэр» феде-
ральнэ пэхуэщIэм «Къалэхэм зегъэужьын» и 
зы Iыхьэу зэрыувар. Апхуэдэу фIыщIэ ин 
 яхузощI УФ-м и Правительствэм, УФ-м Ухуэны-
гъэмкIэ и министерствэм, ди щIыналъэм зи-
ужьыным ехьэлIа Iуэхугъуэхэм гулъытэ зэры-
хуащIым, абы щыпсэу цIыхухэм я гъащIэр 
егъэфIэкIуэным пыщIа лэжьыгъэхэм къыз э-
рыхэувэм папщIэ. 

Сигуми си псэми къабгъэдэкIыу сохъуэхъу 
Шэджэм, Прохладнэ, Бахъсэн щIыналъэхэм 
щыпсэухэм къэралпсо зэпеуэм къыщахьа ехъу-
лIэныгъэ лъагэмкIэ. Абыхэм ягъэлъэгъуа про-
ект хэм щыубзыхуахэр гъэзэщIа хъумэ, бын 
зыпI унагъуэхэм, зи ныбжь хэкIуэтахэм -  а щIы-
налъэхэм я цIыху псоми зыщаплъыхьын, зы-
щагъэпсэхун, я узыншагъэр ирагъэфIакIуэу я 
нэгуи зыщрагъэужьын щIыпIэ гъуэзэджэхэр 
яIэнущ».

Къэралымрэ щIыналъэмрэ 
щылажьэ программэхэмрэ 
проектхэмрэ я фIыгъэкIэ, 
Къэбэрдей-Балъкъэрым Iэ-
мал игъуэтащ щэнхабзэм гу-
лъытэ нэхъыбэ хуищIыну. 

«УНАГЪУЭ» лъэпкъ проек-
тым ипкъ иткIэ, дызэрыт 
илъэсым Гундэлэн къуажэмрэ 
Налшыкрэ гъуазджэхэмкIэ са-
бий школхэр щаухуэ, Тэрч дэт 
библиотекэмрэ Налшык дэт 
биб лио текищрэ зэрахьэ, къинэ-
мы щIауэ, Прохладнэм дэт щэн-
хабзэмкIэ унэр зэIузэпэщ ящI. 
Зеикъуэ дэт гъуазджэхэмкIэ са-
бий школым елэжьын яу-
хакIэщ, Зи нэм имылъагъухэм 
папщIэ республикэм и библио-
текэр зыхуей хуагъэзащ. 

«Иджырей зэманым хуэфа-
щэ модель библиотекэхэр» 
яухуэ. Ап хуэдэу 18 итщ респуб-
ликэм. Иджыри тIу Налшык къ-
алэм, адрейхэр - Аруан, 
Щхьэлыкъуэ, Урыху къы щы зэ-
Iуа хыну я мурадщ. Абыхэм па-
пщIэ тхылъ хэр, радиохьэп-
шыпхэр, зи Iэпк ълъэпкъкIэ сэ-
къат зиIэхэм папщIэ Iэмэп -            
сы мэхэр, унэлъащIэ хэр, 
ком пьютерхэр къащэху. 

«Унагъуэ» проектым ипкъ ит-
кIэ, Бахъсэнрэ Дыгулыбгъуей-
рэ дэт щэнхабзэмкIэ уардэу-
нэхэм къыщызэIуахынущ са-
бийхэм зыщрагъэужьыну цент-
р  хэр. Илъэс къэс екIуэкI 

2026 гъэм зэрыщIи-
дзэрэ Къэбэрдей-Балъ-
къэрым мылажьэу пен-
сэм щысхэм социальнэ 
дэIэпыкъуныгъэу сом 
мелуан 382-м нэблагъэ 
иратащ.

 
Фыщыдгъэгъуэ зэнщи, 

щIыналъэм социальнэ 
ахъшэ щрат мылажьэу 
щыс пенсионерхэм, зы 
мазэм къриу быдэу цIы-
хур нэхъ мащIэ дыдэу 
зыхуэныкъуэну ахъшэм 
и куэдагъыу республи-
кэм щагъэувам нэхърэ я 
пенсэр щынэхъ мащIэм 
деж. Абы хеубыдэ ны-
къуэ дыкъуагъэ зыбгъэ-
дэлъ, зыпIу щытахэр 
зыщ хьэ щымытыж, я 
ныбжьыр хэкIуатэу пен-
сэ зыхуа гъэува дэтхэнэ 
зыри.  Мы гъэм апхуэдэ 
гулъытэ  хуащIащ ди рес-
публикэм и цIыху мин 
71-м нэблэгъам икIи 
псори зэхэту сом мелуан 
382-м нэблагъэ хухахащ. 

КъищынэмыщIауэ , 
фигу къэдгъэкIыжын-
щи, 2026 гъэм щIы шы-
лэм и 1-м щегъэжьауэ 
пенсэ ахъшэр зыгъэуври 
социальнэ дэIэпыкъуны-
гъэу ахъшэ ди цIыхухэм 
езытри УФ-м и Соцфон-
дым и къудамэу  КъБР-м 
щыIэрщ икIи абыхэм 
щхьэкIэ лъэIу гуэри тхын 
хуейкъым.

ЧЭМОКЪУЭ  Балэ.

Ди  къалэхэм  я  зыужьыныгъэм
хуэгъэпса  пэхуэщIэхэр

уры сейпсо зэпеуэм кърикIуам 
и фIыгъэкIэ, Ново-Покровскэ, 
Прималкинскэ, Приближнэ, 
Сол датскэ, Кэнжэ, нэгъуэщI 
 къуажэхэм дэт щэнхабзэмкIэ 
унэхэм мылъкукIэ зыщIагъэ-
къуэнущ. 

«Щэнхабзэм и зыужьыны-
гъэр» къэрал программэм 
ипкъ иткIэ, Дзэлыкъуэ, Прох-
ладнэ, Бахъсэн, Шэрэдж, 
Лэскэн, Шэджэм, Май, Iуащ-
хьэ махуэ районхэм гъуазджэм-
кIэ сабий школхэмрэ щэнхаб-
зэмкIэ унэхэмрэ щылажьэ 
егъэджакIуэхэм я бжыгъэм зи-
хъуэжынущ. Абыхэм къахэ-             
хъуэнущ иджыри IэщIагъэлI 15: 
музыкэр езыгъэджынухэр, 
 пианинэм, лъэпкъ Iэмэпсы мэ-
хэм еуэкIэ езыгъэщIэнухэр, 
къэфэкIэм, сурэт щIыкIэм езы-
гъэсэнухэр. Режиссёрхэр, клуб 
унафэщIхэр, пшынауэхэр къа-
хэхъуэнущ. 

«Къэбэрдей-Балъкъэрым и 
щэнхабзэр» программэмкIэ 
къэ рал театрхэм, творческэ 
гупхэм мылъкукIэ зыщIагъэ-
къуэ нущ, дэтхэнэ зыми и про-
ектыр игъэзэщIэфын, зыхуэны-
къуэ Iэмэпсымэхэр къищэхун 
хуэдэу. 

А лэжьыгъэ псори хуэунэтIащ 
зэчий зыбгъэдэлъхэм я зэфIэ-
кIым гъуэгу етыным, гъуаз-
джэмрэ щэнхабзэмрэ телажьэ 
гупхэм ядэIэпыкъуным. Плъа-
пIэ нэхъыщхьэр - цIыхубэм 
щэнхабзэ и лъэныкъуэкIэ я 
къэухьыр нэхъ лъагэ щIы-
нырщ, республикэм щыпсэу 
лъэпкъхэм къадекIуэкI гъуаз-
джэм и хъугъуэфIыгъуэхэр 
 хъумэнырщ, ипэкIэ кIуэтэ-
нырщ. 

КЪУДЕЙ  Iэминэ.

Урысейм  и  Кубокыр  Налшык  щагъэлъагъуэ

Налшык къалэм ЩIалэгъуалэм и 
Унэм дыгъуасэ зэхыхьэшхуэ ще-
кIуэ кIащ, Къэбэрдей-Балъкъэр 
Рес публикэм и япэ Президенту 
щыта КIуэкIуэ Валерэ Мухьэмэд и 
къуэр къызэралъхурэ илъэс 85-рэ 
зэрырикъум теухуауэ. 

«УРЫСЕЙМ ис лъэпкъхэм я ас-
самблеем» и Къэбэрдей-Балъкъэр 
щIыналъэ къудамэм къызэригъэпэ-
ща фэеплъ Iуэхум хэтащ щIыналъэ 
унафэщIхэр, щIэныгъэлIхэр, дин, 
жылагъуэ лэжьакIуэхэр, КIуэкIуэ Ва-
лерэ и Iыхьлыхэр, щIалэгъуалэр.

Зэхыхьэр зытеухуам ухишэу, пэ-
шым япэу узыIуплъэр КIуэкIуэ Ва-
лерэ и гъащIэмрэ и лэжьыгъэ 
 гъуэ гуа нэмрэ упхызыгъэплъ сурэт 
гъэ лъэгъуэныгъэрт. Ар къызэри-
гъэпэщат Сабий творчествэмкIэ 
рес пуб ликэ унэм. Гъэлъэгъуэны-
гъэм щIыналъэм и тхыдэри къы хэ-
щырт: газыр бгырыс жылэхэм нэ гъу-
нэ зэрынагъэсам щегъэжьауэ, 
КIуэкIуэ Валерэ лэжьыгъэ IуэхукIэ 
цIыху цIэрыIуэхэм зэраIущIам щы-
щIэкIыжу. Яхэтщ абыхэм Урысейм   
и Президент Путин Владимир КIуэ-
кIуэ Валерэ и анэм щыIущIа махуэм 
траха фэеплъ сурэтри. 

Къызэхуэсахэм фIэхъускIэ захуи-
гъазэри, республикэм и пашэу щы -
та цIыхушхуэм и фэеплъым пщIэ 
 хуащIу Iуэхум зэрызыкърагъэ хьэ-
лIам папщIэ фIыщIэ яхуищIащ   УФ-м 
и Президентым лъэпкъ зэхущы ты-
кIэхэмкIэ и советым хэт, «Урысейм 
ис лъэпкъхэм я ассамблеем» и 
 Къэ бэрдей-Балъкъэр щIыналъэ  
 къу дамэм и унафэщI, Дунейпсо 
Адыгэ Хасэм и тхьэмадэ Сэхъуро-
къуэ Хьэутий. 

АдэкIэ псори зэгъусэу еплъащ 
 гукъэкIыжрэ гъащIэ гъуэгуанэ куу-
кIэ гъэнщIауэ КIуэкIуэ Валерэ трау-
хуа «Уи лъэпкъыр фIыуэ лъагъун» 
фильмым. Лэжьыгъэм и кIыхьа гъ-
кIэ зы гупсысэ пхышауэ жыпIэ 
 хъу нущ: ар Къэбэрдей-Балъкъэрым 
и япэ Президенту щытам и гъа-       
щIэр цIыхубэм я зэкъуэтыныгъэм 
зэ  рыт риухуарщ. ИпэкIэ плъэфу щы-
та пашэм абы щыжеIэ: «Республи-
кэм къэкIуэну дахэ зэриIэнур си 
фIэщ мэхъу. Ди цIыхухэр гуащIа-
фIэщ. Ди зэкъуэтыныгъэмрэ еры-

Жэуаплыныгъэмрэ
щIыхьымрэ япэ изыгъэщт

ЗэчиифIэхэм 
гъуэгу ират

ща гъымрэщ дызыхуейр, мурадхэр 
къыдэхъулIэн папщIэ!». Зи гупсы сэ-
хэр фIыуэ лэжьэным, псэукIэр егъэ-
фIэкIуэным теухуауэ щыта цIыху 
 Iущым къэкIуэнур зыхилъагъуэр 
щIы налъэм ис лъэпкъхэм я зэныб-
жьэгъугъэрт, зэхущытыкIэфIхэрт. 
«Жыгыр щыгъагъэр и лъабжьэр 
быдэу щыщытырщ. Дэри зы лъаб-
жьэ диIэу дызэкъуэту зыужьыны-
гъэм дыхуэкIуэн хуейщ», - щыжеIэ 
КIуэкIуэ Валерэ фильмым. Абы и 
псалъэхэм пщIэ зэриIар, и Iуэху 
бгъэдыхьэкIэхэм щIыналъэр гъуэ-
гуфI кIэ зэриунэтIар фильмым къе-
гъэлъагъуэ. Унагъуэ лъапIэныгъэ-
хэмрэ анэдэлъхубзэхэмрэ хъумэн-
ми, Хэкур фIыуэ лъагъунми мыхьэ-
нэшхуэ зэраритым щыщIэдзауэ и 
цIыху щIыкIэу щытам щыщIэкIыжу 
КIуэкIуэм и къулыкъур нэгъэсауэ 
 зэ рызэрихьар куэдым я гум къи-
нащ. 

ТкIий хуэдэу уIуплъэми, нэхъ 
цIыкIу дыдэм щегъэжьауэ балигъ-
хэми гулъытэ яхуищIыфу, и пса-
лъэм тебгъуэтэжу, цIыху гуапэу зэ-
ры  щы тар - къызэхуэсахэм куэду яIэт 
ягу къагъэкIыжын.  

Сэхъурокъуэ Хьэутий къыхигъэ-
щащ 2026 гъэр Урысейм и лъэпкъ-
хэм я зэкъуэтыныгъэм и илъэсу зэ-
рагъэувар къэплъытэмэ, КIуэкIуэ 
Ва лерэ и илъэс 85-м ирапха фэ-
еплъ Iуэхухэри зэрырагъэкIуэкIым и 
мыхьэнэр нэхъ ин зэрищIыр. «КIуэ-
кIуэ Валерэ ди щIыналъэм и зыу-
жьыныгъэм, къэкIуэнум ехьэлIауэ 
иIа мыхьэнэр зыми ящыгъупща-
къым, сыту жыпIэмэ ар зи псалъэм 
тебгъуэтэж, IуэхукIэ щIэзыгъэ бы дэ-
жыф хэкулIт. Дэ ди къалэн 
 нэ хъыщхьэр абы республикэм и 
щэнхабзэми политикэми ехьэлIауэ 
илэжьа IуэхуфIхэм пытщэфынырщ», 
- жиIащ Сэхъурокъуэм.

КъБР-м ЦIыхум и хуитыныгъэхэм-
кIэ и уполномоченнэ Зумакулов Бо-
рис республикэм и япэ Президенту 
щытар игу къыщигъэкIыжым жи-
Iащ фильмым Къэбэрдей-Балъ-
къэрми, къапщтэмэ, къэралми   куэд 
хуэ зыщIа цIыхум и гъуэгуанэр екIуу 
къы зэрыщагъэлъэгъуэжыфар: 
«ЦIы  хуфIу, лъэпкъым и пашэу ар 
зэрыщыта дыдэр ди нэгу къыщIи-
гъэхьэжащ мы лэжьыгъэм. Куэд 

схужыIэжынущ КIуэкIуэ Валерэ теу-
хуауэ, ауэ нэхъыщхьэ дыдэу къыхэз-
гъэщынут абы и Хэкур гурэ псэкIэ 
фIыуэ зэрилъэгъуар. Абы щхьэкIэ 
ар сыт щыгъуи ди гум илъынущ».

Пятигорскрэ Черкесскрэ я архие-
пископ Феофилакт къызэхуэсахэм 
яжриIащ жылагъуэр сыт хуэдэу 
лъэрызехьэу илъагъуми, ар щы-
зэкъуэхум деж и къарур зэры фIэ-
кIуэдыр, насыпыншагъэ къы зэ-
рыдэкIуэр. «Ар фIыуэ къыгурыIуэу и 
къулыкъум пэрытащ нобэ дигу къэд-
гъэкIыж цIыху пажэр. КIуэкIуэ 
 Валерэ сыт щыгъуи зыхущIэкъуар 
лъэпкъыр зэрызэкъуэтынырщ, Уры-
сейм хэту щIыналъэм зыкъегъэIэ ты-
нырщ. Нобэ ди республикэр ефIа-
кIуэу зэрытлъагъум абы и гуащIэш-
хуэ хэлъщ. Зэман зэмылIэужьы-
гъуэхэм щытыкIэ зэхуэмыдэхэри 
щыI ащ, ауэ КIуэкIуэ Валерэ хузэ-
фIэ кIар дэтхэнэми ди гум къинэ-
нущ. Абы илэжьа IуэхуфIхэм КIуэкIуэ 
Казбек пищэну, республикэр ма-
мыру, лъэпкъхэр дызэгурыIуэу ды-
зэ дэпсэуну ди гуапэщ», - жиIащ 
къэпсэлъам.

Архиепископым Iуэху гуапи игъэ-
зэщIащ - абы «Урысейпсо чыристан 
члисэм и тепщэм къыбгъэдэкI фIы-
щIэ» медалыр иритыжащ Сэхъуро-
къуэ Хьэутий.

КъБР-м и Жылагъуэ палатэм и 
унафэщI Берд Хьэзрэталий игу 
 къигъэкIыжащ республикэм и япэ 
Президентым и Iуэху бгъэдыхьэкIэу 
щытам щыхьэт техъуэ, цIыхугъэу 
хэлъар къэзыгъэлъэгъуэж Iуэху-
гъуитI. «Совет Союзыр щылъэ лъэ-
жым абы кърикIуа Iуэхугъуэхэр Къэ-
бэрдей-Балъкъэрми къылъэIэсат, 
цIы хухэр уэрамхэм къыдыхьат. Ап-
хуэдэ зы махуэу цIыхубэр Правитель-
ст вэм и Унэм и гупэм щызэхуэсам, 
КIуэкIуэ Валерэ дызэхуишэс-ри, 
зэрызыххэу къыдэупщIат цIы ху хэр 
зэбгредгъэхужыным теухуауэ къы-
дэчэнджэщу. Дэтхэнэми и Iуэху 
бгъэдыхьэкIэм ар едаIуэри, езым Iу-
щагъ зыхэлъ унафэ къищтат, граж-
дан зауэ къэмыхъун хуэдэу. Нэ-
гъуэщI зы Iуэхуи сигу къэкIыжащ 
иджыпсту. Ар цIыху куэдым яIу-
щIэрти, апхуэдэу зыгуэрым и щхьэ 
Iуэху кърихьэлIат республикэм и 
 пашэм. ЗэхэгъэкIыгъуейт абы и 

Iуэхур, уеблэмэ хабзэкIи пхуещIэн 
щы  мыIэу. АрщхьэкIэ, абы дыдэ мы-
Iэпыкъуу хъунукъым, жиIэри, хэ кIы-
пIэр къыхуигъуэтыфат. А Iуэхугъуи-
тIым къагъэлъагъуэу къысщохъу 
сыт хуэдэ цIыхуу ар щытами», - жи-
Iащ Бердым.

- ХэкулI нэс зэрытхэкIыжар нобэ-
ми зыхыдощIэ. Сыт пхужыIэн илъэс 
35-м район Iэтащхьэ хъуфа цIыхум, 
граждан зауэ къэмыхъуу къэзыгъэу-
выIэфам, жылэ нэхъ пхыдза ды дэ-
хэм газыр нэзыгъэсыфам, нобэр 
къыздэсым зыми игу имыхум теу-
хуауэ?! Ар цIыху къэмылэнджэжт, 
къырым хуэдэу щытауэ жыпIэ хъу-
нущ. Си щхьэкIэ срогушхуэ ар зэ-
рысцIыхуам. Абы и IуэхущIафэр 
щIэблэм хащIыкIын хуейуи къызо-
лъытэ, - жиIащ КъБР-м и Iэтащхьэм 
и Администрацэм политикэ кIуэцI 
IуэхухэмкIэ и управленэм и унафэщI 
Хьэсанэ Аслъэн.

«Пщэдджыжьыпэм Iуэхугъуэ куэд 
зэфIигъэкIарэ (сыхьэтиплIым мэ-
къуауэхэм яхыхьэрэ, жылэдэсхэми 
еп сэлъэну хунэсауэ) сыхьэтийм ири-
хьэлIэу ар и лэжьапIэ пэшым щIэсу 
зэрыщытам куэд къыбжиIэу къыс-
щохъу. КIуэкIуэ Валерэ хэлъхьэны-
гъэшхуэ хуищIащ ди щIыналъэр 
ефIэкIуэным икIи хузэфIэкI къигъэ-
накъым. Абы къехъулIащ цIыхубэм 
яхуэлэжьэныр, унафэ пэжхэр къищ-
тэныр. ЦIыхур псэущ абы и фэ-
еплъыр яхъумэху. Апхуэдэу КIуэкIуэ 
Валерэ ди гум илъщ. ЦIыху псори 
дызэщхькъым, ауэ абы хуэдэ гъуэ-
гугъэлъагъуэхэр щыдиIакIэ, дэтхэ-
нэми къыдгурыIуэу къысщохъу ма-
мыру, дызэгурыIуэу дяпэкIи дызэ-
декIуэкIын зэрыхуейр», - жиIащ 
 КъБР-м ис муслъымэнхэм я дин 
IуэхущIапIэм и унафэщIым и къуэ-
дзэ Сыжажэ Алим. 

КIуэкIуэ Валерэ цIыхубэм фIыуэ 
зэралъэгъуамрэ пщIэшхуэ хуащIу 
зэрыщытамрэ теухуа я гукъэ кIыж-
хэмкIэ къызэхуэсахэм ядэгуэшащ 
КъБР-м и федеральнэ инспектор 
нэхъыщхьэ Васильченкэ Дмитрий, 
«Эльбрусоид» фондым и Налшык 
къудамэм и унафэщI Анаев Марат, 
Урыс тхыдэмрэ щэнхабзэмкIэ «Ве-
че» зэгухьэныгъэм и щIыналъэ къу-
дамэм и унафэщI Литвинов Роман, 
«Сябры» жылагъуэ зэгухьэныгъэм и 
унафэщI Сидорук Павел, нэгъуэщI-
хэри. Дэтхэнэми къыхигъэщащ КIуэ-
кIуэ Валерэ псом япэу хэкупсэу, 
цIыхубэм я къэкIуэнум егупсысу 
зэрыпсэуар. 

КIуэкIуэ Валерэ и фэеплъу яуса 
тхыгъэхэм зэхыхьэм къыщеджащ 
«Къэбэрдей-Балъкъэрым и Iущ хэм-
рэ Iущыцэхэмрэ» олимпиадэм щы-
текIуахэу Мэрзей Самирэрэ Къал-
мыкъ Лаурэрэ. 

БАГЪЭТЫР  Луизэ.

Сурэтхэр Къарей Элинэ трихащ.

ДэIэпыкъуныгъэ 
ирагъэгъуэт 

Социальнэ
Iуэхухэр

Зыгъэхьэзырар 
ЩХЬЭЩЭМЫЩI Изэщ.

Жьы  хъуам  хьэ  хыжыгъуэми  щIыIэ  худеху.
Лъэпкъ Iущыгъэ:

Егъэджэныгъэ

УФСБ-м  къет

Дунейм 
щыхъыбархэр

Щхьэусыгъуэ яхуэхъуар

«Москва Абхъазымрэ Осетие 
Ипщэмрэ зи щхьэ хущытыж къэ-
ралыгъуэу къилъытэху, Грузием-
рэ Урысеймрэ дипломат зэхущы-
тыкIэ тэмэмхэм хуэкIуэжыну-
къым», - жиIащ Грузием и пре-
мьер-министр Кобахидзе 
Ирак лий. 

ПРАВИТЕЛЬСТВЭМ и Уна фэ-
щIым и псалъэхэм къызэрыхэ-
щамкIэ, Тбилиси а Iуэхум хуиIэ 
бгъэ дыхьэкIэр къыгуэхыпIэ имыIэу 
епхащ республикитIыр къэралы-
гъуэ щхьэхуэ зэрыхъуам. Абы щы-
гъуэми премьер-министрым къы-
хигъэщхьэхукIащ Грузиер Урысейм 
ирищIылIа зэныкъуэкъур зэфIэ хы-
ным зэрыхущIэкъур, ар къэрал 
щIыбым щригъэкIуэкI политикэм и 
унэтIыныгъэ нэхъыщхьэхэм ящы-
щу къызэрынэр. 

Урысеймрэ Грузиемрэ я дипло-
матие зэхущытыкIэхэр къызэпыу-
дащ 2008 гъэм и шыщхьэуIум, 
IэщэкIэ зэпэщIэувэныгъэхэр къы-
щы хъуам. А мазэ дыдэм Москва 
къилъытащ Абхъазымрэ Осетие 
Ипщэмрэ я щхьэхуитыныгъэр. Тби-
лиси а щIыналъэхэр Грузием щыщ 
Iыхьэу къелъытэ. 

ЩIыпIэхэр
къагъэщIэрэщIэж

Москва дэт «Урысей» лъэпкъ 
центрым щекIуэкIащ «Къалэ 
цIыкIу хэмрэ къуажэхэмрэ зе-
гъэужьын» урысейпсо форум. 
Абы щытепсэлъыхьащ къалэ-
хэмрэ къуажэхэмрэ я щытыкIэр 
къэгъэщIэрэщIэжынымкIэ щыIэ 
хэкIыпIэхэм икIи унафэ пыухы-
кIахэр къыщащтащ.

А ЛЭЖЬЫГЪЭХЭР ирагъэкIуэкI 
«ПсэупIэ тыншым хуэщIа къалэхэр 
къызэгъэпэщын» къэрал проек-
тым ипкъ иткIэ. Ар зэрагъэзащIэ 

Илъэс къэси хуэдэу, курыт школ-
хэм екIуалIэ ныбжьыщIэхэр зэры-
рагъаджэ программэхэм дызы-
хуэкIуэ 2026 - 2027 гъэ еджэгъуэми 
зэхъуэкIыныгъэхэр халъхьэнущ. 
Лъэ хъэнэщIэм гулъытэ нэхъыбэ 
зыхуащIыр Урысей Федерацэм и 
тхыдэр нэхъ куууэ джынырщ, Хэ-
кум къи хъуэ щIэблэр нэхъыжьхэм 
къакIуа гъуэгуанэм, къэралым ще-
кIуэкIа Iуэхугъуэхэмрэ абыхэм я му-
рад нэхъыщхьэу щытахэмрэ  нэхъ 
тэрэзу щыгъуазэ яхуэхъун щхьэкIэ. 

2026 ГЪЭМ фокIадэм и 1-м къы-
щыщIэдзауэ къару ягъуэт федераль-
нэ зэреджэ программэщIэм халъ хьа 
зэхъуэкIыныгъэхэм. Абыхэм ятещIы-
хьауэ нэгъуэщI купщIэрэ теплъэрэ 
яIэнущ ныбжьыщIэхэр зыпхыкI къэп-
щытэныгъэхэм: зыуэ щыт къэрал эк-
заменхэмрэ (ЕГЭ) (11-нэ класс) къэ-
рал экзамен нэхъыщхьэмрэ (ОГЭ)       
(9-нэ класс). Къапщтэмэ, иджырейуэ 
зэхъуэкIыныгъэхэр нэхъ зылъыIэсауэ 
9-нэ классыр къэзыуххэм ят хабзэ 
тхыдэмкIэ къэрал экзамен нэхъыщ-
хьэмкIэ зэхагъэувэ къызэрапщытэ 
дэфтэрхэм ярыт упщIэхэмрэ лэжьы-
гъэхэмрэ ятещIыхьауэ щытынущ 
Уры сей Федерацэм щылажьэ курыт 
школ псоми я зэхуэдэ зэреджэ про-
граммэм ипкъ иткIэ зэхалъхьэу къы-
дагъэкIа тхылъыщIэхэм къыщыхьа 
тхыгъэхэм. 

УФ-м ЕгъэджэныгъэмкIэ и минис-
терствэм и унафэщIхэм зэрыжаIэм-
кIэ, курыт школхэм екIуалIэ ныбжьы-
щIэхэм къэралым и тхыдэр зэра-
джынур псоми я зэхуэдэ програм-
мэхэмрэ тхылъхэмрэ я лъабжьэущ. 
«ТхыдэмкIэ ОГЭ-м хэтыну упщIэхэм-

1. Къэбэрдей-Балъкъэр Республикэм и Iэтащхьэм «Къэбэр-
дей-Балъкъэр Республикэм и къэрал властым и органхэм я 
зэхэлъыкIэм и IуэхукIэ» 2024 гъэм жэпуэгъуэм и 14-м къыди-
гъэкIа Указ №106-УГ-м и 3-нэ пунктым зэхъуэкIыныгъэ хэлъ-
хьэн, ар мыпхуэдэу къэхьауэ:

«3. Къэбэрдей-Балъкъэр Республикэм и Правительст -
вэм и УнафэщIым къуэдзэу щы, абыхэм ящыщу зыр Къэ-
бэрдей- Балъкъэр Республикэм и Правительствэм и 

УнафэщIым и япэ къуэдзэу, иIэну гъэувын». 
2. Мы Указым къару егъуэт ар официальнэу къыщытрадза 

махуэм щегъэжьауэ.
  Къэбэрдей-Балъкъэр Республикэм и 
  Iэтащхьэ                                     КIУЭКIУЭ Казбек 
Налшык къалэ
2026 гъэм шыщхьэуIум и 3-м
№74-УГ

1. Къэбэрдей-Балъкъэр Республикэм и Iэтащхьэм «Дзэ 
 къулыкъущIэхэм, къинэмыщI цIыху гупхэмрэ абыхэм я уна-
гъуэм щыщхэмрэ ират социальнэ дэIэпыкъуныгъэхэм хэгъэ-
хъуэным и IуэхукIэ» 2022 гъэм фокIадэм и 24-м къыдигъэкIа 
Указ №92-УГ-м мы къыкIэлъыкIуэ зэхъуэкIыныгъэхэр хэлъ-
хьэн:

а) «б» пункт къуэдзэм хэт «(адэкIэ - дзэм хэту хэкIуэдахэр 
(лIахэр)» псалъэхэр хэгъэкIын, «дзэ къулыкъущIэм Къэбэр-
дей-Балъкъэр Республикэм щагъэхьэзырар» псалъэхэр 
«Къэ бэрдей-Балъкъэр Республикэм щагъэхьэзырар е нэ-
гъуэщI къэралхэм я цIыхухэр, гражданствэ зимыIэхэу дзэ 
Iуэху хэхам къигъэува къалэнхэр ягъэзэщIэну Урысей Фе-
дерацэм IэщэкIэ ЗэщIэузэда и Къарухэм къулыкъу щащIэну 
зэгурыIуэныгъэ езыщIылIахэу контракткIэ (3-нэ разрядкIэ) 
къулыкъур ирахьэкIыну Къэбэрдей-Балъкъэр Республикэм и 
дзэ комиссариатым и Налшык къалэ къудамэм деж щызэ-
хуашэс гупым хагъэхьахэр «(адэкIэ - дзэм хэту хэкIуэдахэр 
(лIахэр)»; 

б) «в» пункт къуэдзэм и япэ абзацым хэт «(адэкIэ - дзэм хэту 
фэбжь зыгъуэтахэр (лIахэр)» псалъэхэр хэгъэкIын, «хуагъэув» 

псалъэр зэхъуэкIын «е нэгъуэщI къэралхэм я цIыхухэм, граж-
данствэ зимыIэхэу дзэ Iуэху хэхам къигъэува къалэнхэр 
ягъэзэщIэну Урысей Федерацэм IэщэкIэ ЗэщIэузэда и Къа-
рухэм къулыкъу щащIэну зэгурыIуэныгъэ езыщIылIахэу кон-
тракткIэ (3-нэ разрядкIэ) къулыкъур ирахьэкIыну Къэбэрдей-
Балъкъэр Республикэм и дзэ комиссариатым и Налшык 
 къалэ къудамэм деж щызэхуашэс гупым хагъэхьахэм 
«(адэкIэ - дзэм хэту хэкIуэдахэм (лIахэм) хуагъэув».

2. Мы Указым къыщыгъэлъэгъуа Iуэхухэр ятохуэ «Дзэ 
 къулыкъущIэхэм, къинэмыщI цIыху гупхэмрэ абыхэм я уна-
гъуэхэм щыщхэмрэ ират социальнэ дэIэпыкъуныгъэхэм 
 хэгъэхъуэным и IуэхукIэ Къэбэрдей-Балъкъэр Республикэм и 
Iэтащхьэм 2022 гъэм фокIадэм и 24-м къыдигъэкIа Указ 
№92-УГ-м къару щигъуэта махуэм къыщыщIэдзауэ зэтеува 
хабзэ зэхущытыкIэхэм.
  Къэбэрдей-Балъкъэр Республикэм
  и Iэтащхьэ                              КIУЭКIУЭ Казбек
Налшык къалэ
2026 гъэм шыщхьэуIум и 5-м
№75-УГ

«Урысей Федерацэм хыхьэ щIыналъэхэм властым и лэжьы-
гъэр къыщызэгъэпэщынымкIэ я зэхуэдэ хабзэхэм я IуэхукIэ» 
2021 гъэм дыгъэгъазэм и 21-м къыдэкIа Федеральнэ закон 
№414-ФЗ-м и 48-нэ статьям и 3-нэ Iыхьэм зэрыщыгъэувам 
ипкъ иткIэ, «Урысей Федерацэм и Президентым 2022 гъэм 
жэпуэгъуэм и 19-м къыдигъэкIа Указ №756-м къыщыгъэлъэ-
гъуахэм япкъ иткIэ Урысей Федерацэм и щIыналъэхэм щы-
зэфIагъэкIхэм я IуэхукIэ» Урысей Федерацэм и Президентым 
2022 гъэм жэпуэгъуэм и 19-м къыдигъэкIа Указ №757-м тету, 
Къэбэрдей-Балъкъэр Республикэм и жылагъуэм дежкIэ къы-
зэрымыкIуэу мыхьэнэшхуэ зиIэ ухуэныгъэхэр хъума  хъуныр 
къызэзыгъэпэщхэм, цIыхухэм я псэукIэм ехьэлIа къалэнхэр 
зыгъэзащIэ IэнатIэ щхьэхуэхэм я лэжьакIуэхэм социальнэ и 
лъэныкъуэкIэ защIэгъэкъуэн мурадкIэ унафэ сощI: 

1. Къэбэрдей-Балъкъэр Республикэм и жылагъуэм дежкIэ 
къызэрымыкIуэу мыхьэнэшхуэ зиIэ ухуэныгъэхэр хъума хъу-
ныр къызэзыгъэпэщ, щIыналъэм исхэм я псэукIэм ехьэлIа 
къалэнхэр зыгъэзащIэ IэнатIэ щхьэхуэхэм пэрытхэу зезы-
гъакIуэр зэрымыс кхъухьлъатэхэм я удыным объектхэр щы-
хъумэныр я къалэну Урысей Федерацэм IэщэкIэ ЗэщIэузэда и 
Къарухэм зэгурыIуэныгъэ езыщIылIауэ мобилизацэм и ре-
зервым хэтхэм ящыщхэу зэпэщIэтыныгъэ гуащIэхэм хуэщIа 
гуп зэгъэпэщахэм хагъэхьахэм социальнэ и лъэныкъуэкIэ 

ядэIэпыкъун мурадкIэ, мазэ къэс сом 100000 иратыну яхуэ-
гъэувын (адэкIэ - мазэ къэс ират ахъшэ).

2. Къэбэрдей-Балъкъэр Республикэм Лэжьыгъэмрэ цIыху-
хэм социальнэ и лъэныкъуэкIэ къащхьэщыжынымкIэ и ми-
нистерствэр хуит щIын мазэ къэс ират ахъшэр зыхухахахэм 
зэрыIэрагъэхьэну щIыкIэмрэ абы пыщIа Iуэхухэмрэ зэкIэлъи-
гъэкIуэну.

3. Мазэ къэс ират ахъшэм текIуэдэну мылъкур Къэбэрдей-
Балъкъэр Республикэм и Правительствэм и гъэтIылъыгъэ 
фондым къыхахыну гъэувын.

4. Къэбэрдей-Балъкъэр Республикэм и Правительствэм и 
пщэ илъхьэн мы Указым къыщыгъэлъэгъуахэр зэфIэгъэ-
кIыным текIуэдэну мылъкур щыIэ хабзэм ипкъ иткIэ яхухихы-
ну, апхуэдэуи абы теухуа зыхуэфащэ нэгъуэщI унафэхэри 
 къищтэну.

5. Мы Указым къару егъуэт ар официальнэу къыщытрадза 
махуэм щегъэжьауэ икIи ятохуэ 2026 гъэм бадзэуэгъуэм и 
 15-м къыщыщIэдзауэ зэфIэува хабзэ зэхущытыкIэхэм.
  Къэбэрдей-Балъкъэр Республикэм
  и Iэтащхьэ                                КIУЭКIУЭ Казбек
Налшык къалэ,
2026 гъэм бадзэуэгъуэм и 31-м
№72-УГ

ЗэфIэкI лъагэм и пщалъэ

Дыгъужь Къурмэн псалъэ гуапэ куэд 
зи гъащIэмрэ зи гуащIэмрэ хужаIа 
цIыху телъыджэщ. Сызэрихабзэу, сы-
хуейщ абы и дуней тетыкIар и лэ-
жьэкIэу щытам, и ныбжьэгъухэм зэра-
бгъэдэтам теухуауэ илъэс зэхуэ мы-
дэхэм хуагъэфэща тхыгъэ кIэщIхэмкIэ, 
хъуэхъу гуапэхэмкIэ щIэджыкIакIуэ-
хэм я деж нэсхьэсыну: 

КОВАЛЕНКОВ Александр, усакIуэ, 
профессор, Урысейм и Къэрал саугъэ-
тым и лауреат. Москва къ.: - Дыгъужьым 
и усэхэр апхуэдизкIэ купщIафIэщи, абы  
и IэдакъэщIэкIхэр, къанэ щымыIэу, уса-
кIуэ гуэрым зэридзэкIамэ, ди щIэ джы-
кIакIуэхэми литературэм и лэжьакIуэхэ-
ми ар тыгъэ лъапIэ яхуэхъунт.

ВАСИЛЬЕВЭ Ларисэ, усакIуэ, зэдзэ-
кIакIуэ, Урысейм и Къэрал саугъэтым и 
лауреат: - Сэ зэи сыхуэзакъым Дыгъужь 
Къурмэн, зэздзэкIари и зы усэ закъуэщ. 
Абы итхар сэ сигу ирихьат, дунейр зэ-
рызыхищIэр гъэщIэгъуэныщэу къигъэ-
лъэгъуэфати. «Гъуджэ» зыфIэсща си 
тхы лъыр дунейм къыщытехьэм, а усэр 
хэзгъэхьащ, къызэхъулIахэм ящыщу 
къэслъытэри. 

КЪУЩХЬЭ Догъэн, уэрэдус, Истам-
был къ.: - Дыгъужь Къурмэн пасэу ду-
нейм зэрехыжар Тыркуми, Си риеми, 
Иорданиеми ис адыгэхэм гущIы хьэ 
 икъукIэ ящыхъуащ. Ар куэдым яцIыхурт, 
фIыуэ ялъагъурт, и тхыгъэхэри ящIэрт. 
Хэхэс адыгэхэм ди гукъеуэр гурэ псэкIэ 
зыхэзыщIэ щIалэт. И усэхэм наIуэу уи 
 нэгу къыщIагъэувэ ИстамбылакIуэ 
 гъуэгу мыгъуэжьыр, гукъеуэкIэ гъэн-
щIар. Къурмэн и усэхэм щыщ куэд ди 
щIалэгъуалэм я гум щагъафIэ.

Дыгъужь Къурмэн хуэдэхэр лIэркъым, 
ар лъэпкъыр псэуху ди гъусэнущ. Хэхэс 
адыгэу зи Хэкур зыфIэкIуэдахэм ягъэв 
хьэзабыр иухыху Къурмэн и псэри 
тыншыну къыщIэкIынкъым.

КIЭЩТ Мухьэз, усакIуэ, Налшык къ.: - 
Шэрджэс усакIуэ Дыгъужь Къурмэн сэ 
фIы дыдэу сцIыхуу щытащ. Ар цIыху ща-
бэт, бзафIэт, Iэдэбт, хахуэт, нэгъэсауэ 
адыгэлIт, цIыху пэжт… Щхьэмыж нэду зи 
щхьэр зыIэтхэм ящыщакъым, жьан-
тIакIуэу щытакъым.

Къурмэн и гъащIэр лъэпкъым хуи-
гъэлэжьащ. Абы и дэтхэнэ усэми адыгэ 
акъужь къыхеху, адыгэ макъамэ къы-
хоIукI, уи гур хы толъкъуну къагъэукъу-
бейуэ. 

Къурмэн и тхыгъэхэм щымыгъуазэхэр 

лъыта Къуныжь Хьэчим.
1955 гъэм къалъхуащ КъБР-м и 

Iэтащхьэу щыта КIуэкIуэ Юрий.
1963 гъэм къалъхуащ Урысей Фе-

дерацэм, КъБР-м, КъШР-м щIыхь 
зиIэ я артист Ташло Алий.

Дунейм и щытыкIэнур
«pogoda.yandex.ru» сайтым зэри-

тымкIэ, республикэм уэшх къы-
щешхынущ. Хуабэр махуэм градус 
29 - 30, жэщым градус 19 - 20 щы-
хъунущ. 

ШыщхьэуIум и 14,
мэрем

1941 гъэм къалъхуащ шэрджэс 
усакIуэ, тхакIуэ Дыгъужь Къур-
мэн.

1948 гъэм къалъхуащ Тыркум 
щылажьэ КАФФЕД-м и президент 
къулыкъур зезыхьа, Дунейпсо 
Адыгэ Хасэм и тхьэмадэм и къуэ-
дзэу щыта Джандемир (Гугъэв) 
Джихьан.

1961 гъэм къалъхуащ шэрджэс 
усакIуэ, КъШР-м, Адыгэ Республи-
кэм щIыхь зиIэ я журналист Тхьэ-
гъэпсо Увжыкъуэ.

1966 гъэм къалъхуащ КъБР-м 
щIыхь зиIэ и артисткэ Тхьэщы-
гъуей Жаннетэ.

Дунейм и щытыкIэнур
«pogoda.yandex.ru» сайтым зэри-

тымкIэ, республикэм уэшх къы-
щешхынущ. Хуабэр махуэм градус 
20 - 21-рэ, жэщым градус 17 - 18 
щы хъунущ.

Къытхэхъуащ
Вэсэмахуэ республикэм къы-

щалъхуащ сабий 18: 8-р хъыджэбз 
цIыкIущ, 10-р щIалэщ. 

Дыгъуасэ - сабий 18: 8-р хъы-
джэбз цIыкIущ, 10-р щIалэщ. 

ШыщхьэуIум зэрыщIидзэрэ 
 щIыналъэм дунейм къыщытехьащ 
сабий 289-рэ, илъэсым и пэщIэ-
дзэм щегъэжьауэ 5446-рэ. 

Зи псалъэр купщIафIэ,
щIэращIэ, гухэлъ нэхукIэ гъэнщIа
Дыгъужь Къурмэн къызэралъхурэ илъэс 85-рэ ирокъу

феджэ, фыщIегъуэжынкъым.
БЭЧЫЖЬ Лейла, филологие щIэны-

гъэхэмкIэ доктор, профессор,Черкесск 
къ.: - Дыгъужь Къурмэн и хъэтIыр нэ-
гъуэщIхэм яхэмыгъуащэхэм ящыщщ. 
Абы философиер и щIасэщ, и усэхэр 
 сюжет щIыкIэу гъэпсащ, гупсысэм дыб-
гъэдешэ Iуэхум тепсэлъыхьурэ икIи усэм 
и мыхьэнэр икIэрей сатырхэм кърегъэ-
Iуатэ. И гур здэщыIэм и Iэр нэсын пап-
щIэ, усакIуэм къегъэсэбэп, щIэгъэкъуэн 
къещI IуэрыIуатэм щыщ куэд, ауэ ахэр 
нобэрей зэманым и гупсысэкIэ егъэнщI. 
ЦIыхугъэ дахэр яхэлъу, зым и гур адрейм 
ихъумэу псэуныр, Хэкур фIыуэ лъа-
гъуныр - мис аращ Къурмэн и усэхэр нэ-
хъыбэу зытеухуар.

ХЪУПСЫРОКЪУЭ Хъызыр, филоло-
гие щIэныгъэхэмкIэ доктор, профессор, 
Черкесск къ.: - Езым и макъ, и щытыкIэ 
иIэжу шэрджэс поэзием къыхыхьащ 
 Дыгъужь Къурмэн. ЩIэджыкIакIуэхэр 
щы гъуазэщ Дыгъужьыр прозэми зэ-
рыпылъым. Къурмэн природэр, щIына-
лъэу къыщыхъуар езым етхыжыф зэ-
рыщыт дыдэм хуэдэу. Абы и дэтхэнэ тхы-
гъэми Iэзэу къыщегъэсэбэп литерату-
рэм и художественнэ Iэмалхэр. Аращ 
ахэр щIэщыгъуэ, удэзыхьэх зыщIыр.

Къурмэн и поэзием мыпхуэдэ теплъэ 
иIэщ: гъащIэм къыщыхъу псоми нэжэгу-
жэу еплъу, псоми лъагъуныгъэнэкIэ гу 
лъитэу, зэплъыр игъэину. А оптимизмэм 
нэхъыфI щыIэкъым усэм хэлъыну...

ХЬЭНФЭН Алим, Къэрэшей-Шэрджэ-
сым и цIыхубэ усакIуэ: - Сэ тхылъ тедза-
пIэм и редактору илъэс куэдкIэ сылэ-
жьащ. Къурмэн итхахэм сыкъыще джэ-
кIэ, си псэм тыншыгъуэ игъуэтырт. И 
бзэр дахэт, и гупсысэхэр IупщIт, и пса-
лъэхэм фэрыщIагъ хэлътэкъым. ЩIэи 
гъуни щIэттэкъым абы и лъэпкъым хуиIэ 
лъагъуныгъэм, шэч лъэпкъ къытумы-
хьэуи уи фIэщ хъурт «Уи адыгагъэр дэни 
щызгъэлъапIэрт, нэгъуэщI насыпи сэ 
къэзмылъыхъуа» жиIэу щитхкIэ.

Сыхуейт дэтхэнэ зыри Къурмэн хуэдэу 
гу къабзэу дунейм тетыну.

ШЭВЛОКЪУЭ Пётр, тхакIуэ, критик. 
Налшык къ.: - Шэч хэлъкъым Дыгъужь 
Къурмэн талант зэрыбгъэдэлъым. Ар 
зэрыусакIуэ Iэзэм и дамыгъэ и прозэми 
телъщ. ГъащIэм, къыдалъхуа цIыхухэм я 
дунейм гурыгъуазэу зэрыкIэлъыплъыр, 
кIэлъыплъ къудей мыхъуу, и псэм и 
щIасэ цIыхухэм я гъащIэм темэхэр 
 къыхиубыдыкIыфрэ гупсысэ узыншэ 
щIэлъу образнэу зэрытхэр Къурмэн и 
прозэ тхыгъэхэми белджылы ящI. Тха-
кIуэм и псалъэр купщIафIэщ, щIэра-

щIэщ, гухэлъ нэхукIэ гъэнщIащ. Шэ-
рыуэу, жану къигъуэт псалъэухахэр 
гукъи нэж пщохъу...

КЪАГЪЫРМЭС Борис, тхакIуэ. Нал-
шык къ.: - ... Сабийуэ щыщыта илъэсхэм 
къыщежьауэ Дыгъужьым пщIэ хуещI 
 гуащIэдэкI хьэлэлым, цIыхур зыгъэин, 
ар дахэ зыщI лэжьыгъэм. Къурмэн 
 къы зыхэхъукIар, япэу шхын зыдишхар 
мэкъумэшыщIэхэращ, зыхилъхьащ абы-
хэм я шыIэныгъэр, я хьэлэлагъыр, лэ-
жьыгъэм щаIэ ерыщагъыр, гумызагъа-
гъэр. Ахэрщ Къурмэн и творчествэм и 
къежьапIэ, и гупсысэ хэкIыпIэ хъури. Iэ-
загъэрэ зэфIэкIрэ иIэщ. И усэхэм куэду 
ущрохьэлIэ зэгъэпщэныгъэхэм, метафо-
рэхэм, къэпсэлъыкIэ шэрыуэхэм, нэщэ-
нэ нэхъыфIхэм...

УЭРЭЗЕЙ Афлик, усакIуэ. Налшык къ.: 
- Шэрджэсым щыпсэу адыгэ усакIуэ 
пажэхэм ящыщ зы Дыгъужь Къурмэн 
пасэу дунейм ехыжащ. Ауэ Къурмэн и 
усэхэм гъащIэшхуэ къапэщылъщ, сыту 
жыпIэмэ ахэр лъэп -къым и псэрэ и 
гупсэкIэ гъэнщIащ. А усэхэм яхэлъщ 
адыгэм я гуауэри, гуфIэгъуэри, гугъа-
пIэри...

ШИРДИЙ Маринэ, журналист. Нал-
шык къ.: - Дыгъужь Къурмэн куэд жиIэну 
хунэмысу, и щIалэгъуэу зэуэзэпсэу ду-
нейм ехыжами, абы и тхыгъэхэм ди 
лъэпкъ литературэр ягъэбеящ, усакIуэм 
и макъ щабэкIэ къиIуатэр куэдым ягурэ  
я псэрэ пхыкIащ.

Адыгэ щIалэм и IэдакъэщIэкIхэр бзэ 
куэдкIэ зэрадзэкIащ, курыт, ищхьэ еджа-
пIэхэм я программэхэм хагъэхьащ, и 
творчествэм теухуа щIэныгъэ тхыгъэхэр, 
диссертацэхэр щыIэщ.

Усыгъэми прозэми тхылъипщIым 
 щIигъу къызэринэкIащ Къурмэн, адыгэ-
бзэрэ урысыбзэкIэ итхауэ. Абы и псалъэ 
щIэлъщ цIыхубэм фIыуэ ялъэгъуа уэрэд 
куэдым...

Къурмэн хуэгъэза усэ зыбжанэ щыIэщ 
ди лъэпкъ усакIуэ цIэрыIуэхэм я Iэдакъэ 
къыщIэкIауэ. Абыхэм ящыщ зыкIэ, Бе-
мырзэ Мухьэдин иусамкIэ, сухыжыну 
сыхуейщ си тхыгъэр. 

Уэр щхьэкIэ

ФIэкIа услъагъужынукъым, Къурмэн…
Уэр щхьэкIэ си гум сэ

щызгъэфIырт Iэджэ,
АрщхьэкIэ упсэуху щыбжезмыIакIэ,
Мащащхьэ псалъэм сытхэр и пэрмэн?
Сыту Iейуэ гъащIэ кIэщI ухъуа, Къурмэн.
ФIэкIа укъэплъэжынукъым, Къурмэн,
ИгъащIэкIэ ухъуащ уэ япэжыжьэ
Узэрыгушхуэу щытыгъа къуршыжьхэм,
Уи пщIыхьхэм я хэщIапIэ Хъумэрэн.
Сыту Iейуэ гъащIэ кIэщI ухъуа, Къурмэн.
Сымаджэ хьэлъэ ухъуми уэ, Къурмэн,
Уигъэхъужыну жыпIэти Псыжьыпсым,
Адэжьхэм я щIыналъэ уи нэ-уи псэм
Ажалым пфIэщIти уэ ущихъумэн.
Сыту Iейуэ гъащIэ кIэщI ухъуа, Къурмэн.

Тхыгъэр зыгъэхьэзырар
ИСТЭПАН  Залинэщ. 

Къэбэрдей-Балъкъэр Республикэм и жылагъуэм дежкIэ къызэрымыкIуэу мыхьэнэшхуэ зиIэ ухуэныгъэхэр хъума 
хъуныр къызэзыгъэпэщ, щIыналъэм исхэм я псэукIэм ехьэлIа къалэнхэр зыгъэзащIэ IэнатIэ щхьэхуэхэм пэрытхэу 
зезыгъакIуэр зэрымыс кхъухьлъатэхэм я удыным объектхэр щыхъумэныр я къалэну Урысей Федерацэм IэщэкIэ 

ЗэщIэузэда и Къарухэм зэгурыIуэныгъэ езыщIылIауэ мобилизацэм и резервым хэтхэм ящыщхэу зэпэщIэтыныгъэ 
гуащIэхэм хуэщIа гуп зэгъэпэщахэм хагъэхьахэм мазэ къэс ахъшэ яхухэхыным теухуауэ

Къэбэрдей-Балъкъэр Республикэм и Iэтащхьэм и Указ

Къэбэрдей-Балъкъэр Республикэм и Iэтащхьэм «Къэбэрдей-Балъкъэр Республикэм и къэрал властым и органхэм я 
зэхэлъыкIэм и IуэхукIэ» 2024 гъэм жэпуэгъуэм и 14-м къыдигъэкIа Указ №106-УГ-м зэхъуэкIыныгъэ хэлъхьэным 

теухуауэ

Къэбэрдей-Балъкъэр Республикэм и Iэтащхьэм и Указ

Къэбэрдей-Балъкъэр Республикэм и Iэтащхьэм «Дзэ къулыкъущIэхэм, къинэмыщI цIыху гупхэмрэ абыхэм я 
унагъуэхэм щыщхэмрэ ират социальнэ дэIэпыкъуныгъэхэм хэгъэхъуэным и IуэхукIэ» 2022 гъэм фокIадэм и 24-м 

къыдигъэкIа Указ №92-УГ-м зэхъуэкIыныгъэхэр хэлъхьэным теухуауэ

Къэбэрдей-Балъкъэр Республикэм и Iэтащхьэм и Указ

рэ лэжьыгъэхэмрэ къанэ щымыIэу 
тохуэ еджакIуэхэм дерсхэм щаджа 
темэхэм, - къыхагъэбелджылыкI Iэ-
натIэм и унафэщIхэм. - Къэрал къэп-
щытэныгъэхэм зы упщIи хэтыну-
къым, сабийм дерсым щимыджауэ». 

Къэралым и тхыдэмкIэ щыIэщ псо-
ми я зэхуэдэ зэреджэ программэ 
купщIафIэ. Абы тещIыхьауэ зэхагъэу-
вэри къыдагъэкIыжащ Хэкум и тхы-
дэмкIэ дерсхэр зэрегъэкIуэкIыпхъэ 
планхэр, предметыр тхьэмахуэм, 
илъэсым зэраIэнум тещIыхьауэ. Ар 
егъэджакIуэхэр ткIийуэ зытетыпхъэ 
планщи, абыи зэреджэ программэхэ-
ми зэхъуэкIыныгъэ гуэрхэр халъ хьэ-
ныр Iэмал зимыIэ Iуэхугъуэщ. 

Тхыдэр джынымкIэ программэ-
хэмрэ дерсхэр зэрегъэкIуэкIыпхъэ 
планхэмрэ халъхьа зэхъуэкIыныгъэ-
хэм къриубыдэу нэхъыбэ хъуащ тхьэ-
махуэм тещIыхьауэ тхыдэмкIэ сы-
хьэт хэм я бжыгъэхэр. Къэбгъэлъа-
гъуэмэ, къэралым и курыт школ псо-
ми я еджакIуэхэм тхьэмахуэм 
къриу быдэу яIэнущ: 6 - 8-нэ классхэм 
щIэсхэм - сыхьэт щырыщ, 9-нэ класс-
хэм щеджэхэм - сыхьэт тIурытI. 10 - 11-
нэ классхэм папщIэ гъэ еджэгъуэ 
блэкIам зэреджа программэхэмрэ 
планхэмрэ ятещIыхьар къагъэнэ-
жащ. ШколакIуэ нэхъыжьхэм зра-
гъэгъуэтыну я мурад IэщIагъэ унэ-
тIыныгъэм ипкъ иткIэ, тхыдэр яджы-
нущ хэти нэхъ куууэ, адрейхэми 
 псоми я зэхуэдэ программэмрэ пла-
нымрэ тету. 5-7-нэ классхэм щIэс 
 сабийхэм дяпэкIи щаджынущ «Ди 
щIыналъэм и тхыдэр» курсыр. 

Ди къэралым и тхыдэр зэраджыну 
программэм, апхуэдэуи дерсхэр зэ-
рырагъэкIуэкIыпхъэ планхэм халъ-
хьа зэхъуэкIыныгъэхэм я мурад нэ-
хъыщхьэхэр зыхуэгъэпсар Хэкум 
 къитаджэ щIэблэм абы и блэкIамрэ      
и нобэмрэ ятеухуа щIэныгъэ пэж икIи 
куу егъэгъуэтынырщ, мыхьэнэшхуэ 
зиIэ зы Iуэхугъуи къэмыгъэнарэ 
 дэтхэнэми и мурад нэхъыщхьэмрэ 
 къалэнхэмрэ гъэнэIуауэ. Хэкупсэ 
гъэ сэныгъэм и дежкIэ ахэр Iэмал 
 зимыIэ Iуэхугъуэщ. 

КЪАРДЭН  Маритэ. 

«Къэбэрдей-Балъкъэрым туризмэмрэ альпинизмэмрэ 
ехьэлIа IэнатIэм шынагъуэншагъэр къыщызэгъэпэщын» 
Iуэхум теу хуа брифинг щекIуэкIащ республикэм и щыхьэр 
Налшык. Абы хэтащ туризмэм зегъэужьынымкIэ жэуап 
зыхь IэнатIэхэм я лIыкIуэхэр. 

УРЫСЕЙ МЧС-м и управленэ нэхъыщхьэу КъБР-м щыIэм  
и пресс-IуэхущIапIэм и унафэщI Бер Къантемыр къызэхуэ-
сахэм ягу къигъэкIыжащ Къэбэрдей-Балъкъэрыр бгылъэ 
 туризмэмрэ альпинизмэмкIэ Урысейм и центрхэм ящыщ 
зыуэ зэрыщытыр. Республикэм и щIыналъэм щыIэщ метр 
мини 5 зи лъагагъ къуршхэу къэралым ит 8-м щыщу 7-р, 
«Iуащ хьэмахуэ лъапэ» турист кластерыр цIэрыIуэ дыдэщ. 
ЩIыналъэм и щIыуэпс щытыкIэхэм - бгы лъагэм, мылылъэм, 
рельеф гугъум - къегъэув гуп зэгъэуIуахэми, щхьэзакъуэ 
зып лъыхьакIуэхэми шынагъуэншагъэм гулъытэ хэха хуа-
щIын  хуейуэ. Илъэсыр къызэрихьэрэ республикэм и бгыхэм 
цIыху хэр къыщегъэлыным пыщIа Iуэху 56-рэ щрагъэкIуэ-
кIащ, цIыху 12 хэкIуэдащ. 

Къэбэрдей-Балъкъэрым и бгыхэм шынагъуэншэу щы-
зекIуэн папщIэ альпинистхэр зыхуеину фэилъхьэгъуэхэр, 
Iэмэпсымэхэр Урысей МЧС-м и Iуащхьэмахуэ бгы лъагэ 
къэлъыхъуа кIуэ-къегъэлакIуэ гупым и «Налшык» къудамэм 
и унафэщI Гу лиев Мухьэммэт игъэлъэгъуащ. Ар тепсэлъы-
хьащ Iуащхьэмахуэ, Безенги аузым и къуршхэм дэкIыну 
 гъуэгуанэ техьэ альпинистхэмрэ туристхэмрэ зыIууэнкIэ 
 хъуну гугъуехьхэм, гулъытэ зыхуащIыпхъэхэм. 

УФ-м и Следственнэ комитетым и Следственнэ управ-
ленэу КъБР-м щыIэм и унафэщIым и дэIэпыкъуэгъу нэ-
хъыжь Багъ Мурат къытеувыIащ Къэбэрдей-Балъкъэрым и 
бгыхэм туристхэмрэ альпинистхэмрэ щIыщыхэкIуадэм и 
щхьэусыгъуэ нэхъыщхьэхэм, щхьэхуэу къыхигъэщащ бгы-
хэм къыщыхъуа насыпыншагъэхэм ехьэлIа Iуэхухэр зэрызэ-
хагъэкI щIыкIэм, зытетыпхъэ хабзэхэр зыплъыхьакIуэхэм 
къы зэпамыудыным хуэгъэзауэ ирагъэкIуэкI лэжьыгъэхэм. 

КъБР-м щыIэ МВД-м и лIыкIуэ Махъсидэ Аслъэн теп-
сэлъыхьащ зыщаплъыхь щIыпIэхэм жылагъуэ хабзэр къы-
щызэгъэпэщынымрэ полицэм и лэжьакIуэхэм зэфIах гуры-
гъэIуэныгъэ лэжьыгъэхэмрэ. Апхуэдэуи къыхигъэщащ ин-
структор-гъуэгугъэлъагъуэхэм Iуэхум зэрыхащIыкIыр къа-
пщытэу зэщIыгъуу рейдхэр зэрырагъэкIуэкIыр. 

Туристхэм я шынагъуэншагъэр сыт щыгъуи гулъытэ 
зыхуэщIыпхъэу къы зэрынэжыр КъБР-м Курортхэмрэ туриз-
мэмкIэ и министерствэм и  къудамэм и унафэщI Къаскъул 
Виолеттэ жиIащ. Абы ахэр къыхуриджащ зи IэщIагъэм хуе-
джа инструктор-гъуэгугъэлъагъуэхэм я Iуэхутхьэбзэхэр 
къагъэ сэбэпыну, япэщIыкIэ ахэр федеральнэ реестрым ит-
мэ  зрагъэщIэну икIи щIатыну пщIэр зэрымащIэм тращIыхьу, 
 IэнатIэм фIыуэ хэзымыщIыкIхэм я Iуэхутхьэбзэхэр къыха-
мыхыну. Абы зэрыжиIащи, бгылъэ туризмэм адэкIэ зиу жьы-
нукъым, жэуаплыныгъэ яхэлъу а Iуэхухэм бгъэдэмыхьэмэ, 
ар къэралым, туризм бизнесымрэ езы зыплъыхьакIуэхэмрэ 
я зэхуэдэ къалэнщи. 

Псори къызэщIакъуэжри, брифингым хэтахэм жаIащ 
 къуршхэм зыщызыгъэпсэхуну зыфIэфIхэм я шынагъуэнша-
гъэр къызэгъэпэщыныр адэкIэ егъэфIэкIуэным мыхьэ нэ-
шхуэ зэриIэр. 

 УАРДЭ Жантинэ.

Уатегушхуащэ
хъунукъым  къуршхэм

Илъэси 10-м нэс къелэжь
 
Урысей ФСБ-м и управленэу КъБР-м щыIэм, КъБР-м 

щыIэ МВД-м я лэжьакIуэхэм экономикэ щIэпхъаджагъэм 
пэщIэт къэлъыхъуэныгъэхэр ирагъэкIуэкIыу къызэпау-
дащ коммерческэ IуэхущIапIэм и унафэщIым зэрихьэ 
 хабзэншагъэр. 

АБЫ банкым хъыбар нэпцIхэр Iэригъэхьащ кредит къра-
тын папщIэ икIи апхуэдэ щIыкIэкIэ сом мелуан 14,7-рэ 
къыIэрыхьащ. 

УФ-м и УК-м и 159.1 статьям и 4-нэ Iыхьэм ипкъ иткIэ уго-
ловнэ Iуэху къаIэтащ. Хабзэм къызэригъэувымкIэ, апхуэдэ 
щIэпхъаджагъэ зылэжьар илъэси 10-м нэскIэ ягъэтIыс. 

 
 Экстремист Iуэхум зыпищIат

 
Къэлъы хъуэныгъэхэр иригъэкIуэкIыу Урысей ФСБ-м и 

управленэу КъБР-м щыIэм къызэпиудащ Бахъсэн 
 рай оным щыпсэу, илъэс 33-рэ зи ныбжь ФIэщмыхъу А.А. 
илэжьа хабзэншагъэр, экстремист Iуэхум пыщIар. 

КъБР-м и Налшык къалэ судым и унафэ къару зыгъуэтам 
ипкъ иткIэ, ар къуаншэу къалъытащ УФ-м и УК-м 282.2 ста-
тьям и 2-нэ Iыхьэм къыщыхьа щIэпхъаджагъэмкIэ икIи 
илъэси 3-рэ мази 3-рэ тралъхьащи, а зэманыр  ягъэтIысахэр 
ткIийуэ щаIыгъ колонием щигъэкIуэнущ. 

ЗакъуэтIакъуэ гуэрхэм фIэкIа яхуэмылъагъуну, Къурмэн езым и хуарэ телъыджэ 
тесыжт. Ар Тхьэшхуэр къызэрыхуэупса зэчийрати, усыгъэхэр къэгъэщIынымкIэ и 
Iэпэгъут, адыгэ здэщыIэ, адыгэбзэ къыщыIу къэрал, хэгъэгу псоми нихьэсу. 

Дыгъужь Къурмэн Бахъсит и къуэр 1941 гъэм шыщхьэуIум и 13-м КъШР-м и Къэ-
рэшей районым хыхьэ Хъумэрэн къуажэм (Абыкъухьэблэ) къыщалъхуащ. Илъэсибл 
еджапIэр къиуха нэужь, щIалэщIэр илъэситIкIэ Iэщыхъуэхэм яхэтащ. Шэч хэлъ-
къым къыдалъхуа усэбзэр ар зэрыта къущхьэхъу хъупIэм, мэз инхэм, къурш 
уэсылъэхэм къызэрагъэушам. И щхьэщыгумкIэ щхьэпрылъэтыкI къру гупырщ и япэ 
усэм лъабжьэ хуэхъугъар.

1958 гъэм къуажэ колхозым и унафэщIым Къурмэн Черкесск игъэкIуащ, ухуакIуэ 
училищэм щеджэну. Къеухри, я жылэм къегъэзэж, блын зэтрилъхьэу, штукатур 
ищIу лэжьэн щIедзэ. МахуэкIэ лажьэмэ, пщыхьэщхьэкIэ еджэурэ курыт еджапIэри 
къеух. А зэманым Дыгъужьым и япэрей усэхэр «Черкес пэж» газетым къытохуэ, 
 радиокIэ къат. Еджа, едэIуа куэдым ягу ирихьат абы и IэдакъэщIэкIхэр.

1960 - 1963 гъэхэм абы дзэм къулыкъу щещIэ. Тхэным гу хуэзыщIа щIалэр абы 
къыщыдэкI «На рубеже» газетым и корреспондент мэхъу, и усэхэри традзэ. 

Зэман дэкIа иужь, псэупIэ къезымыт усэхэм ирашажьэри, и лъагъуэр Москва 
Горький Максим и цIэр зезыхьэ Литературэ институтым 1965 гъэм нос. ИлъэситхукIэ 
щеджарэ щIэныгъэ нэхъыщхьэ иIэу къегъэзэжри, щIыпIэ зэхуэмыдэхэм щолажьэ: 
«Ленин нур» газетым, радиом, ТхакIуэхэм я зэгухьэныгъэм, тхылъ щащэ тыкуэ-
нышхуэм. 

Дыгъужьым и тхылъих дунейм къытехьащ, иужьрейр урысыбзэкIэ зэрадзэкIахэр 
зэрытырщ («Журавли»). Къурмэн и IэдакъэщIэкIхэр дунейм къыщытехьащ Къэ-
бэрдей-Балъкъэрым, Абхъазым, Адыгейм, Украинэм, Якутием, Тыркум, ФРГ-м, 
Югославием, Румынием, Иорданием, Москва, Ленинград, Волгоград къалэхэм. Ма-
къамэ зыщIалъхьа и усэ куэд уэрэд цIэрыIуэ хъуащ. 

И къару илъыгъуэрэ и тхакIуэ лэжьыгъэм зригъэубгъун щIидза къудейуэ, Дыгъужь 
Къурмэн 1984 гъэм дунейм ехыжащ.

зэ маным къриубыдэу щIыпIэ мини 
120-рэ зэIузэпэщ ящIащ. Дэтхэнэ 
щIыналъэми къыщагъэщIэрэщIэж 
къат куэду зэтет унэхэм я пщIан-
тIэхэр, уэрамхэр, сабийхэр щы-
джэгу, спортым зыщыхуагъасэ 
щIы пIэхэр, псы Iуфэхэр, зыгъэп-
сэхупIэ жыг хадэхэр. 

Программэр зыхуей хуэзэу гъэ-
зэщIа хъуным жыджэру хэтщ цIыху-
хэр: абыхэм къыхах зэIузэпэщ 
ящIы жыну щIыпIэхэр, нэхъыфI зэ-
рыхъуным теухуа я еплъыкIэхэр 
 къагъэлъагъуэ, лэжьыгъэр къазэ-
рыщыхъуари жаIэ. Зыхуей хуагъэ-
зэжыну щIыпIэхэр къыхэхынымкIэ 
урысейпсо IэIэтыр мы гъэм еханэу 
екIуэкIащ, абы хэтащ жылагъуэ 
 мини 3-м щыпсэу цIыху мелуан 
 16-м нэблагъэ.

«ИрагъэкIуэкI зэIузэпэщыгъэхэр 
зэпхар щIыпIэм и теплъэр къызэры-
щIэрэщIэжым и закъуэкъым. Псэу-
кIэм и фIагъым зехъуэж, хьэрычэт 
жыджэрагъым хохъуэ, лэжьапIэ 
 IэнатIэщIэхэр къоунэху», - жиIащ 
фо румым къыщыщыпсалъэм 
 УФ-м и Правительствэм и УнафэщI 
Мишустин Михаил.

ШыщхьэуIум и 13,
махуэку

1908 гъэм къалъхуащ мэкъумэш 
щIэныгъэхэмкIэ доктор, УФ-м 
щIэныгъэхэмкIэ щIыхь зиIэ и 
лэжьакIуэ ТхьэкIушынэ Нухь.

1915 гъэм къалъхуащ Урысеймрэ 
Къэбэрдей-Балъкъэрымрэ щэнха-
бзэмкIэ щIыхь зиIэ я лэжьакIуэ Без-
рокъуэ Хужь.

1939 гъэм къалъхуащ уэрэд-
жыIакIуэ, КъБР-м щIыхь зиIэ и ар-
тисткэ Бэгъуэтыж Светланэ.

1947 гъэм къалъхуащ химие 
щIэныгъэхэмкIэ доктор, профес-
сор, ЩIДАА-м и академик Мэшы-
къуэ Нуралий.

1952 гъэм къалъхуащ КъБР-м 
физкультурэмрэ спортымкIэ щIыхь 
зиIэ и лэжьакIуэ, УФ-м и къуажэ  Iэ-
тащхьэ нэхъыфIхэм ящыщу къа-



КъБР-м и Правительствэм иджы-
благъэ къигъэнэIуащ Курортхэмрэ 
 туризмэмкIэ министерствэм и фонд 
гъэтIылъам щыщу Палестинэм ще-
кIуэкI гузэвэгъуэм кърагъэлын пап-
щIэ ди республикэм къашахэм иджы-
ри сом мелуани 3,2-рэ зэры-
хуаутIыпщынур. 

ИЛЪЭС етIуанэ хъуауэ цIыкIуи ини 
мэтхьэджэ Палестинэм, Газэм ще -
кIуэкI лъэпкъгъэкIуэдым щхьэкIэ. Мы 
къэрал цIыкIум хуитыныгъэ етын зэ-
рыхуейм къыхураджэу, артистхэр, тха-
кIуэхэр, топджэгухэр, бэнакIуэхэр, тре-
нерхэр, сабийхэр, балигъхэр увыIэгъуэ 
ямыIэу утыку къохьэ. Махуэ къэс зи 
бжыгъэм хэщI цIыхубэ хейм папщIэ зи 
макъ зыгъэIухэр зэрымымащIэм хуэ-
дэу, щытыкIэм зэрызимыхъуэжми укъе-
гъэуIэбжь. Зыми шэч къытрихьэжыр-
къым а мафIэшхуэр къызыщIэзыгъэс-
тар Израилым и премьер-министр Не-
таньяху Беньямину зэрыщытым. 

ООН-м и Зэхуэс нэхъыщхьэм и 81-нэ 
зэIущIэр фокIадэм Нью-Йорк щекIуэ-
кIынущ. Абы и гугъу ищIкIэрэ, Нью-Йорк 
и къалэтет Мамдани Зохран «Нью-Йорк 
таймс» газетым и корреспондент Гар-

сиа-Наваррэ Лулу ирита интервьюм 
щыжиIащ: «Нетаньяху Беньямин зауэ 
щIэпхъаджащIэщ. Аращ жэуап зыхьыр 
Палестинэм щыщу яукIа цIыху мин         
73-м щхьэкIэ. Абыхэм яхэтщ сабий мин 
пщIы бжыгъэхэр, я Iэпкълъэпкъым 
щыщ Iы хьэхэр узыр ящхьэщызыхын 
 хущхъуэ ямыIэу зыфIэкIуэдахэр, ны-
къуэдыкъуэу къэнахэр, лагъым къагъа-
уэхэм икIуэ дыкIыпахэр. Ардыдэр къа-
щыщIащ абдежым щекIуэкIыр къа-
гъэнэIуэну хэта журналистхэм, лей 
зытехьэхэм гъуэмы лэрэ зыхуэныкъуэ 
тIэкIумрэ хуашэну  хуит ямыщIу яукIа 
волонтёрхэм. МафIэр къагъэувыIэну 
зэрызэгурыIуам хуэ дэу, иужьрей ма-
зэм палестинэ дэсхэр зэтраукIэн ща-
гъэтакъым. Сэ сы щIэупщIащ, Нета-
ньяху Нью-Йорк къа кIуэ хъумэ, дгъэ-
тIысыну дыхуитрэ ды хуимытрэ. Апхуэ-
дэ хуитыныгъэ димыIэу къыщIэкIащ, 
ауэ къэралым и хабзэ хъумэ IуэхущIа-
пIэр къыхузоджэ Дунейпсо хейщIа -
пIэм и унафэр игъэзэ щIэну (зи гугъу 
ищIыр Нетаньяху ягъэ тIысын хуейуэ 
унафэ зыщIа, Гаагэ щыIэ МУС хейщIа-
пIэрщ - Ч. М.). ИкIи къыхы зогъэщ Нью-
Йорк дэсхэм Нетаньяху  ялъагъуным я 
нэ къызэрыхуимыкIыр». 

«Сэ Нью-Йорк сыкIуэнущ», - жэуа-
пыншэу къигъэнакъым Нетаньяху 
 къалэтет щIалэм и псалъэхэр, дунейм 
ехыжа сенатор Грэм Линдси щыщIа-
лъхьэ махуэм Вашингтон зэрыкIуамкIэ 
лIыгъэшхуэ къигъэлъагъуэ хуэдэу. 
Мам дани зэрымуслъымэныр башым 
фIиIури, «абы и еплъыкIэр Нью-Йорк 
дэс  псоми я гупсысэм техуэркъым, сэ 
къалэм щыпсэу журтхэм сепсэлъати…» 
жиIэурэ, зэрымытым Iэтищэ кърихащ. 
Шэрыуэу абы пэджэжа гуэрми зэ-
рыжиIащи: «ЦIыху мин 73-рэ езы-
гъэукIар «Мамдани цIыхухэр зэфIе-
гъанэ» же Iэри, мамырыгъэм топ-
сэлъыхь». 

И макъыр игъэIуащ Лондон и къалэ-
тет Хъан Садикъи: «ХъыбарыфIыр сыт 
жыпIэмэ, Нетаньяху Лондон къэкIуэн 
мурад зэримыIэрщ. КъакIуэмэ, цIыху-
бэм я ней зэрыщыхуам и щыхьэт 
 хъунущ. ЛъэпкъгъэкIуэд езыгъэкIуэкI 
цIыху хэр фIыуэ щалъагъуркъым Лон-
дон. ЗыгуэркIэ Нетаньяху ди къалэм 
 къиунэтIмэ, сэ сыхьэзырщ ди пре мьер-
министрым ар зэригъэтIысыну щIы -
кIэм теухуауэ сыдэлэжьэну». 

Палестинэм къыщхьэщыжахэм 
ящыщщ Дагъыстэным щыщ бэнакIуэ 

Нурмагомедов Хьэбиб. Америкэм щи -
та интервьюхэм я зым инджылызы-
бзэм шэрыуэу ирипсалъэ спортсме -
ным щыжиIауэ щытащ: «Дунейм щыщ 
цIыху куэдым Газэм щекIуэкIыр зауэу 
къащохъу. ЗауэкIэ дэ дызэджэр Iэщэ 
зыIыгъ зы армэр адрей армэм щыпэ-
щIэувэм дежщ. Мыбдежым щекIуэкIыр 
нэгъуэщIщ. Манхэттен нэхърэ мынэхъ 
ин, цIыху мелуани 2,5-рэ зэрыс щIына-
лъэм и гъунапкъэр ягъэбыдауэ, аб-
дежым ираубыда цIыху къызэры-
гуэкIхэр ираукIыхь. Фи нэгу къыщIэв-
гъэхьэт сэ уэрамым сыдыхьэу, игъа-
щIэм мыбэна гуэрым сезауэу, абы 
ещхьщ ар. ЩIыпIэр къахухьауэ, ла-
гъымкIэ зэтраукIэ. Яшхын ерыскъы, 
псы къудей лъамыгъэIэсу. Муслъымэ -
ну ущытын хуейкъым Палестинэм 
 укъы щхьэщыжын папщIэ, цIыхуу 
 ущытмэ, ирикъунущ. Ар къагурыIуэн 
 хуейщ. Мыр зауэкъым, лъэпкъгъэ-
кIуэдщ. ЦIыху  меларди 8-м я пащхьэм 
щрагъэкIуэкI лъэпкъгъэкIуэд».

ХадэхэкIхэр

Экономикэ

ПлIанэпэр  зыгъэхьэзырар  
ЧЭРИМ Марианнэщ.

ЦIыхур гугъу щIехьын щыIэкъым

Палестинэм къыщхьэщыжхэм я макъыр

Зы махуэм
фIылъагъуныгъэ

зыхуащIа

Осетие Ипщэ Республикэм 1996 гъэм бадзэуэгъуэм и 
23-м щегъэжьауэ щагъэлъапIэ ЛъэпкъыбзэкIэ къыдэкI 
СМИ-хэм я махуэр. Мы гъэм ар осетиныбзэкIэ япэу тра-
дзэн щIадза «Ирон газет»-р илъэси 120-рэ зэрырикъуам 
ирихьэлIащ. 

«ИРОН газет»-р къыдагъэкIын щыщIадзар 1906 гъэрщ, 
ауэ осетин тхакIуэхэмрэ журналистхэмрэ я IэдакъэщIэкI -
хэр нэхъ пасэуи дунейм къытехьэу щытащ. Ахэр Кавказ 
 Ищхъэрэм, КавказщIыбым, Мэзкуу, Бытырбыху щытрадзэ 
газет-журналхэм хагъэхьэрт, ауэ урысыбзэкIэ. 

Япэ «Ирон газет»-м и бжыгъэр номер 500-м нэсырт, тхьэ-
махуэм тIэу къыдэкIыу. Газетыр къызэзыгъэпэщахэм я 
 гугъу щащIкIэ, Гадиев Цомак, Амбалов Цоцкэ, Газданов 
Дзибын, Кануков Алмахсид, Уптаев Къамболэт сымэ я 
цIэхэр къраIуэ. Япэ редактор нэхъыщхьэу щытар Бутаев 
 Аслъэнбэчщ. Газетым Осетием и щIыпIэ псоми щекIуэ кIыр 
къытехуэрт. Ипщэ лъэныкъуэм иратыкI хъыбархэр Гудлиев 
Ефим игъэхьэзыру щытащ. ЩIэупщIэшхуэ зэриIэм щхьэ-
кIэ къэмынэу, газетым цIыхубэм я акъылыр игъэутхъуэу 
жаIэри, псынщIэ дыдэу зэхуащIыжащ. 

Илъэс дэкIри, 1907 гъэм гъатхэпэм и 8-м Тифлис «Ног 
цард» зыфIаща, осетиныбзэкIэ етIуанэ газет къыщыда-
гъэкIын щIадзэ. Ар къызэзыгъэпэщар осетин интелли-
генцэм лъабжьэхэш хуэхъуа Кочиев Бидзинэ, Тедеев Петр, 
Тибилов Александр, Джиоев Николай, Абаев Вано сымэт. 
Жэпуэгъуэ революцэм ипэ къыдэкIахэм ящыщщ «Хъэбар» 
(1909) газетри. Абыхэм осетиныбзэкIэ къыдэкI журналхэр 
къакIэлъыкIуащ: «Зонд» (1907), «Афсир» (1910), «Хурытын» 
(1912), «Чырыстон цард» (1912). 

Пащтыхьыр традзу, унафэ зехьэкIэр зэIумыбз хъуа 
нэужь, лъэпкъыбзэкIэ ятх газетхэр къыдагъэкIын щагъэты-
пащ. 

Осетие Ипщэм езым и лъэпкъыбзэ къыдэкIыгъуэ щхьэ-
хуэ щигъуэтар 1924 гъэрщ. ЩIышылэм и 1-м, гъубж махуэу, 
цIыхубэм япэу къызэгуахауэ щытащ «Хурзарин» газетыр. 
Редакцэм щылажьэр цIыхуиплI къудейт: Плиев Арон 
 (редактор нэхъыщхьэ), Гассиев Николай, Санакоев Геор-
гий, Гаглоев Мухътар сымэ. Редколлегием хагъэхьауэ щы-
тащ тхакIуэ, жылагъуэ лэжьакIуэ Коцоев Арсен. Газетыр 
япэу уэрамым щызэбгрызыхын щIэзыдзахэм я цIэхэри 
къы хэнащ тхыдэм. Ахэр Цхинвал щыщ щIалэщIэхэу 
Джиоев Гаврилрэ Бибилов Суликорэт. «Хурзарин»-м и япэ 
номерхэм осетиныбзэм латиныбзэр и лъабжьэу хузэхалъ-
хьа хьэрфылъэмрэ «тIощIрыбжэм» и пIэ къиува «пщIырыб-
жэм» и зегъэкIуэкIэмкIэ къытехуат. 

20 - 30 гъэхэр осетин СМИ-хэм я «дыщэ лъэхъэнэу» къа-
лъытэ, бжыгъэкIэ нэхъыбэ зэрыхъуам къыхэкIыу. Осетие 
Ипщэм зэуэ къыдэкIыгъуэщIэ зыбжанэ щытрадзэн щIа-
дзат: «Фидиуаг» литературэ журналыр, ауанымрэ гушы-
Iэмрэ зи лъабжьэ «Кафхъундар»-р, газетхэу «Хурзарин», 
«Большевикон аивад», «Ленинон», «Арыгон большевик», 
«Мах фалтар», «Пионеры хъалас», «Сабчота Осети», къи-
нэмыщIхэр. А лъэхъэнэм газетхэмрэ журналхэмрэ къы-
техуэ псалъэм къаруушхуэ иIэт, езыхэри цIыхубэм жы-
джэру ядэлажьэрт. Район къэс апхуэдизкIэ къуажэ кор-
респондент куэд щылажьэрти, илъэс къэс ахэр зэхуашэ-
сурэ конференцхэр ирагъэкIуэкIыу щытащ. Зы номер 
къэмынэу, къуажэ корреспондентхэм я тхыгъэ тетын хуейт, 
ауэ щыхъукIэ, езы редакцэхэм щылажьэр мащIэ дыдэт. 
Уеблэмэ жылагъуэ гъащIэм телажьэ «Фидиуаг» журнал 
 закъуэм лэжьакIуэ гуп иIэххэтэкъым. 

Газетхэмрэ журналхэмрэ къэралми цIыхубэми зыкъы-
щIагъакъуэрт. Америкэ Ищхъэрэм лэжьакIуэ кIуауэ щыIэ 
осетинхэм «Хурзарин» газетым и редакцэм письмо къы-
хурагъэхьауэ щытащ 1929 гъэм, осетиныбзэкIэ къыдэкI 
 газетыр зэраIэрыхьэм щыгуфIыкIыу. Редакцэм дэIэпы -
къун папщIэ, зи цIэр тхыдэм къыхэна а щIалищым доллар 
70 кърагъэхьат: Мзоков Темыркъан, Фарниев Леван, Цага-
раев Бэчыр. 

ЦIыхухэр ягъэкIуэду щыщыта зэманым щIыналъэ 
щхьэхуэхэм къыщыдэкI газет-журналхэри дакъузэн щIа-
дзащ. КIэлъыплъакIуэхэр куэдыщэт, хуиту утхэныр гуращэу 
къэнэжат. Осетие Ипщэм «Фидиуаг» журналымрэ «Комму-
нист», «Сабчота Осети» газетитIымрэ фIэкIа къы щы дэ-
кIыжыртэкъым - зыр куржыбзэкIэ, адрейр - осетиныбзэкIэ. 
Район газету къэнэжар щы хъурт: «Ленинон», «Дзау», «Со-
циалистон фосдард». 

90 гъэхэм аргуэру лъэпкъыбзэ печатым зыкъеужьыж. 
ТхылъымпIэкIэ традзэ СМИ-хэм радиори телевиденэри 
 къахохъуэ. 1992 гъэм «Ир» телекомпание щхьэхуитыр 
яутIыпщ. 1994 гъэм къэрал телевиденэр зэфIоувэ. 1998 
гъэм «Арт» телекомпаниер къызэIуах. 2004 гъэм «Ног Бон» 
телекомпаниер къоунэху. 

ЦIыхубэ гъащIэр зы Iуэху зехьэкIэ хьэлым щIэт хабзэ-
къым. Уи еплъыкIэм темыхуэ гупсыси, укъэзыгъэуIэбжьын 
хъыбари щызэхэпхынущ хъыбар зэкIэлъыпытым зэщIищ -
та дунейм. А псом акъыл зиIэм къыхихыну гупсысэр езым 
хъумакIуэ хуэхъужынущ. Осетие Ипщэм печатым пщIэ 
зэрыхуищIыр, абы и мыхьэнэр къызэрыгурыIуэр къегъэ-
лъагъуэ Лъэпкъыбзэ къыдэкIыгъуэхэм я махуэ зэраIэм.

Ди Iэгъуэблагъэм дыкъихьэжмэ, «Адыгэ псалъэм» 
 игъэлъэпIа къудейщ мин 25-нэ номерыр къызэрыдэкIар. 
Жьым щытхъуи, щIэр къащтэ жаIэ щхьэкIэ, лъабжьэ зи-
мыIэ щIэр жьыбгъэм ирихьэжьа нэужь, къэнэнур зи къарур 
зэманым и шыбзэм щIэкIаращ. Осетин газетхэм дыщIы-
тепсэлъыхьыр адыгэбзэкIэ къыдэкI газет закъуэм и пщIэр 
зыхъумэ ди щIэджыкIакIуэхэм иджыри зэ фIыщIэ яхуэт-
щIын папщIэщ, «Адыгэ псалъэм» трагъэкIуадэ Iэ щIэ-
дзыпщIэр къызрах хъуржыныр зэи нэщI мыхъуну дехъуэ-
хъуу. ТхылъымпIэкIэ традзэ газетхэм я зэманыр икIащ 
жаIэн яухатэкъым, интернетым зэпыун щыщIидзам. Абы и 
ужьым иту бензиным и уасэр дэуейри, аргуэру щытыкIэм 
зихъуэжащ. 

Дэ кхъухьлъатэкIэ хамэ къэралхэм зитчу хъыбарыщIэ 
к ъитхын дэнэ къэна, къуажэ гъунэгъум дызэрынэсыну 
 гъуэгупщIэр зыдогъэзахуэ. ИтIани, ди щIэджыкIакIуэхэр 
зэрыдгъэпэжыным, ахэр хъыбар нэпцIкIэ зэрыдмыгъэ-
бэлырыгъыным сыт щыгъуи долIалIэ, езыхэри къызэрыт-
пэджэжым тщIэм мыхьэнэ иIэу къытщегъэхъу. 

Темыркъан Юрэ и цIэр зезыхьэ 
Къэрал концерт гъэлъэгъуапIэм япэу 
утыку къыщрахьащ дэфтэрхэр зи лъаб-
жьэ «Влюбиться за один день: Наль-
чик» фильмыр. Режиссёрыр Ставро-
поль щыщ журналист, сценарист Иса-
евэ Кристинэщ. Ар ягъэхьэзыращ «Ту-
ризм и гостеприимство» лъэпкъ Iуэхум 
хыхьэу. 

ФИЛЬМЫМ щIидзэным и пэ къихуэу, 
IуэхущIапIэм и япэ къатым щагъэлъэ-
гъуащ республикэм и къалащхьэм и 
тхыдэм теухуа сурэтхэр. КъинэмыщIауэ, 
абдеж утыку къыщрахьащ инженер, 
 дизайнер Битокъу Владислав и архитек-
турно-художественнэ макет цIыкIухэр 
щызэхуэхьэса «Дома, которые помнит 
Нальчик» выставкэр. 

Туристхэм зыщаплъыхьыну яфIэфI, 
щIыуэпсым и дахагъэрэ къулеигъэкIэ     
бей ди щIыпIэхэр мыхъуу, лэжьыгъэм 
 нэхъыбэу къыщыгъэлъэгъуэжар къалэ-
дэсхэмрэ абыхэм я псэукIэмрэщ. Дакъи-
къэ 30 хъу лэжьыгъэм и курыхщ нал-
шыкдэсхэм хьэщIэ зэрафIэфIымрэ абы 
пщIэ зэрыхуащIымрэ, я щэнхабзэр, лъаб-
жьэр, тхыдэр, щIэинхэр зэрахъумэр, зы-
гъэпсэхупIэм зэрызиужьыр, щIыпIэми 
абы щыпсэухэми хуабагърэ гуапагъэрэ 
къазэрыпкърыкIыр.

Фильмыр тезыхахэм я мурадыр Къэ-
бэрдей-Балъкъэрым и къалащхьэм и 
 гъащIэр къагъэлъэгъуэжынырщ. Нал-
шык къалэм зегъэужьынымрэ ар егъэ-
фIэкIуэнымрэ махуэ къэс зи гуащIэ езы-
хьэлIэ, а щыхьэрыр фIыуэ зылъагъу 
цIыхухэр абы куэду къыхощ. Абыхэм 
ящыщщ КъБР-м и Iэтащхьэ КIуэкIуэ 
 Казбек, КъБР-м курортхэмрэ туризмэм-
кIэ и министр Быф Аскэр, къалэ адми-
нистрацэм и Iэтащхьэу щыта Ахъуэхъу 
Таймураз, къалэм зегъэужьынымкIэ 
«Плат форма» институтым и арт-коорди-
натор Аккизов Керим, художникхэр, рес-
тораторхэр, хьэрычэтыщIэхэр, нэгъуэщI-
хэри.

КIуэкIуэ Казбек фильмым къыщы щып-
салъэм къытеувыIащ щIыналъэм и са-
наторнэ-курорт комплексым зегъэу жьы-
ным теухуа мурадхэм, ди щIыпIэм и да-
хагъэмрэ туризмэм и лъэныкъуэкIэ иIэ Iэ-
малхэмрэ. 

- Журналист IэщIагъэм и фIыгъэкIэ 
къызэхъулIащ цIыхухэм сепсэлъылIэ -
ныр, сыдэзыхьэх гъуазджэ Iуэхуми си зэ-
фIэкI сыщеплъыжыныр. Репортаж нэхъ 
кIэщI дыдэми зы тхыдэ хъыбар къощIыкI. 
ГъащIэм и къэхъугъэ щIэщыгъуэ гуэр 
цIыхухэм я деж зэрынэпхьэсыным сыт 
щыгъуи ухущIокъу. Режиссёрым и нэкIэ 
солъагъу Урысейм и къару нэхъыщхьэр - 
ар абы щыпсэу лъэпкъхэм я зэкъуэтыны-
гъэр зэрыарар. Къэрал дэIэпыкъуныгъэ 
яIэщ анэдэлъхубзэр, щэнхабзэр, лъэпкъ 
хабзэр зыхъумэхэм. Ар ди къэралыр нэ-
гъуэщIхэм къазэрыщхьэщыкIхэм ящыщ 
зы Iуэхугъуэщ, - жеIэ Кристинэ. - Си лэ-
жьы гъэр зытеухуар къэщIэрэщIэжы-
ныгъэмрэ цIыхубэм я зэкъуэтыныгъэм-
рэщ. Къалэм щыпсэу дэтхэнэми Iэмал 
иIэщ ар егъэфIэкIуэным я къару ири-
хьэлIэну, яIэр яхъумэну, зрагъэужьыну, 
сабийхэм анэдэлъхубзэкIэ епсэлъэну. 
Къалэ зэмылIэужьыгъуэхэм - Ставро-
поль, Краснодар, Пятигорск сыщыпсэуа 
нэужь, Налшык сыкъыщыхутащ. Мы къа-
лэм теухуа фильм тесхыну зыкъыщыс хуа-
гъазэм, налшыкдэсхэм я зы махуэ къэз-
гъэлъэгъуэну мурад сщIащ. Абы ущро-
хьэлIэ зи IэщIагъэкIи, ныбжькIи, дэзы-
хьэх кIи, Iуэху еплъыкIэкIи зэщхьэщыкI 
цIыхухэм. Лэжьыгъэр къызэхъулIамэ, ар 
фигу дыхьамэ, си гуапэщ. 

Фильмым и афишэм къат куэду зэтет 

пасэрей унэхэр къызэрищым цIыхухэр 
щыщIэупщIэм, Кристинэ жэуап яриты-
жырт ар щыпсэу фэтэрым и IуплъапIэу 
зэрыщытыр. Налшык гъатхэпэм къэIэп-
хъуа режиссёрым къалэр занщIэу игу 
дыхьащ. Абы зэрыжиIэмкIэ, фIагъ защIэ 
къэбгъэлъэгъуэныр захуагъэкъым. Ап-
хуэ дэу хъуми, Кристинэ къалэр ныкъу-
саныгъэншэу къелъытэ. Фильмым къы-
хэщ цIыхухэм къагъэлъагъуэ Налшык 
 къалэм зэрызиужьыр, совет лъэхъэнэм 
 яухуа архитектурэр Iэмал зэриIэкIэ зэра-
хъумар, зэманым декIу ухуэныгъэщIэхэ-
ри зэримымащIэр. Аращ зэманым декIу 
гъащIэу къалъытэр. 

Къалэм и гъащIэм щыщ зы махуэ 
къыщыгъэлъэгъуэжа фильмым къызэ-
щIеубыдэ пщэдджыжьыпэм къэзыжыхь, 
лэжьыгъэм пэрыхьэн ипэкIэ кофе ефэ, 
санаторэм зыщызыгъэпсэху, Iуэху куэд 
зэфIэзыгъэкI цIыхухэр. Апхуэдэщ зоопар-
кым и унафэщI, зыпэрыт Iуэхур фIыуэ 
зылъагъу Забаков Залым, Bazr шхапIэмрэ 
пасэрей хьэпшыпхэм я тыкуэнрэ зы-
гъэлажьэ, Налшык къалэр фIыуэ зы-
лъагъу Эшиевэ Малика, нэгъуэщIхэри. 

КъыжыIапхъэщ, Исаевэ Кристинэ нэ-
хъапэIуэкIи Кавказ Ищхъэрэм теухуа эт-
нографие, документальнэ фильмхэр 
(«Народы России: Наследники Ногая», 
«Народы России: Легенды Табасарана», 
«Российский Кавказ. Три века созида-
ния», «Казаки России: Отечество, вера, 
традиции», «Большой Кавказ с Олегом 
Яновским») зэрытрихар. Абы и мурадщ 
мы лэжьыгъэм иджыри къыпищэу зри-
гъэубгъуну, «Горы возможностей» зи фIэ-
щыгъэ художественнэ фильмыр трихы -
ну. КъинэмыщIауэ, Кристинэ и хъуэпса-
пIэщ Налшык щыщ IэпщIэлъапщIэхэм я 
IэрыкIхэмрэ зэфIэкIхэмрэ къыщыгъэ-
лъэгъуэжа лэжьыгъи игъэхьэзырыну. Ре-
жиссерым быдэу и фIэщ мэхъу кином 
купщIэ зэриIэр, абы цIыхухэр зэрызэкъуи-
гъэувэфынур. 

ТЕКIУЖЬ  Заретэ.

Урыс, совет тхакIуэ Зощенкэ Михаил шы-
щхьэуIум и 9-р къыщалъхуа махуэу щыт 
щхьэкIэ, абы епха илъэсыр гъищым щызэ-
покъу: 1894, 1895, 1896. А илъэсищым я зым ду-
нейм къытехьа тха кIуэр илъэси 130-рэ ири-
къуащ. Ауэ апхуэдиз шэч зыхэмылъ махуи щы-
Iэщ. Илъэс 80 ипэкIэ, 1946 гъэм шыщхьэуIум и 
14-м къыдэкIауэ щытащ Зощенкэ Михаилрэ 
 Ахматовэ Аннэрэ щагъэпуд, ВКП (б)-м и Коми  -
тет Нэхъыщхьэм и унафэр.

ЗОЩЕНКЭ ущытепсэлъыхькIэ, щхьэхуимыту 
Чехов Антон и тхэкIэр уи нэгум къыщIоувэ. Мы 
тхакIуэри зэрыцIэрыIуэр ауанымрэ гушыIэмрэ зи 
лъабжьэ IуэтэжхэмкIэщ. Ауэ щыхъукIэ, я къэухькIи, 
зэфIэкIкIи, тхыгъэм къыщызэщIаубыдэ Iуэху-
гъуэхэмкIи тIури куэдкIэ нэхъ куущ. 

«Зощенкэ асыхьэту Урысей псом цIэрыIуэ щы-
хъуат, - етх тхакIуэм и тхыгъэ псори щызэхуахьэ-
сыжа томи 7-м пэублэ хуэзытха Сухих Игорь. - 20 
гъэхэр абы и цIэм и жьауэм щIэту екIуэкIащ. Пись-
мо гуп къыхуатхыу, хьэщыкъ къыхуэхъуа хъы -
джэбзхэр и унэм къакIуэу, и цIэр пцIыIуэпцIышэ -
хэм зыкIэрацIэлъу, журналхэр абы итхахэр къы-
традзэн щхьэкIэ зэпеуэу». 

ФэрыщIыгъэр щытепщэ литературэ жылагъуэм 
Зощенкэ хуэдэу уи хъэтI къыщыбгъуэтыжыфы -
ныр Iуэху цIыкIутэкъым. «Дыгъэр къыкъуэкIын 
ипэ» - аращ Зощенкэ щIраудэкIа повестым и цIэр. 
Хэку зауэшхуэм щыдэкIым, тхакIуэм ар къыщ-
ригъэжьа тетрадь тIощIри здрихьэжьат. 1943 гъэм 
повестыр «Октябрь» журналым къытрадзэн    
щIадза къудейуэ, пащэнкIэ Iэмал имыIэу, унафэ 
къыкIэлъысащ. 

Мы тхыгъэр инкъым, хэти интернетым къыщи-
гъуэту зы жэщ-махуэм щеджэфынущ. Иджыри 
къэс ауаныщI IуэтэжакIуэ къызэрыгуэкIыу къа-
лъыта Зощенкэ тхакIуэшхуэ хъун Iэзагъ къызы-
къуихын зэрыщIидзарт абы уигу пхутемыгъэхуэ ну 
хэтыр. ЦIыхум и гури и псэри мыукIытэжу къы-
щиунэщI тхыгъэ щыIэххэмэ, мы зи гугъу тщIы 
 повестыр апхуэдэщ. 

И псэукIэм къигъэув упщIэхэм жэуап къахуэ-
зымылъыхъуэ тхакIуэм а цIэр хуэфащэу пIэрэ? 
ЯпэщIыкIэ «Насыпым и IункIыбзэIуххэр» зыфIи -
ща а повестым Зощенкэ и сабиигъуэм, адэ-анэм, 
псоми яцIыху Гоголь, Бальзак, Пушкин сымэ ща-
топсэлъыхь. Езыр балигъ зэрыхъурэ нэщхъеири-
лэу щIыщытыр зэхигъэкIын папщIэ, тхакIуэм 
Фрейд Зигмундрэ Павлов Иванрэ я IэмалхэмкIэ     
и хьэлыр зэIипщIыкIри, бэуапIэ къезымыт шынэр 
къыздикIыр зыгуригъэIуащ. А Iуэхугъуэр зэре-
кIуэкIа щIыкIэр лъэбакъуэ зырызу къретхэкI абы. 
Повестым и мыхьэнэр цIыхур насыпым къызэры-
хуигъэщIарщ, ауэ акъылымрэ щIэныгъэм и къэ-
хутэныгъэхэмрэ къызэримыгъэщхьэпэм къы хэ-
кIыу, абы и гъащIэ псор бэлыхьымрэ хьэзабымрэ 
хэту ехь. Уеблэмэ гугъуехьхэм зэрапэщIэмыувэр, 
ахэр зэришэчыфыр и псэм и лъагагъым и нэщэ -
нэу къелъытэ. Франджы тхакIуэшхуэ Бальзак 
Оноре щапхъэу къещтэри, Зощенкэ жеIэ: «И гу ры-
щIэхэмрэ хъуэпсапIэхэмрэ ящыщтэ Бальзак псо-
ри шынэну къыхуреджэ, ар ямыдэмэ, лIэныгъэр 
къазэрыхурикъужынур яхуигъэдалъэу. Ар щыуа-
гъэшхуэщ. ЦIыху гъащIэр мафIэ гуащIэм щи-
лыпщIынкIи хъунур а мафIэр къызыщIэзыгъэс-
тыфыну щхьэусыгъуэхэм уапэщIэмыувэмэщ. 
ЦIыху Iэпкълъэпкъыр псыIэфI лъапIэхэр зэрыт 
 пэгункъым, гъащIэр къыжьэхэуэху, абы итыр 
ипкIутынкIэ, хэбгъэщIынкIэ, пIэщIэухэнкIэ, пфIэ-
кIуэдыпэнкIэ шынагъуэу. А пэгуным итыр къэб-
гъэсэбэпыху, абы езыр-езыру къохъуэж. Ауэ итыр 
къыумыгъэсэбэпмэ, пэгуныр нэщI мэхъу». 

Зэрыфлъагъущи, повестыр цIыхур зытебукIэн 
тхыгъэтэкъым. ЦIыхум и акъылыр къызыкъуих -
мэ, насыпыфIэ зэрызищIыжыфынурщ тхакIуэм 
зытригъэчыныхьыр. ЗыпэщIэтын хуей псэущхьэ 
хьэлым и дамыгъэу Зощенкэ нацизмэмрэ Гитлер  
и гупсысэкIэмрэ егъэув. Ар совет цIыхур щIэб-
гъэпудын щхьэусыгъуэтэкъым.

Псоми зэращIэщи, Ахматовэ Аннэрэ Зощенкэ 
Михаилрэ ятехуа уэщыр зыIэтар ВКП (б)-м и сек-
ретарь Жданов Андрейщ. «ЩIэджыкIакIуэм и 
 пащхьэм Зощенкэ и псэжь цIыкIур къыщеунэщI», 
- апхуэдэ псалъэхэмкIэт «Дыгъэр къыкъуэкIын 
ипэ» повестым критикэр зэрытепсэлъыхьыр. 

Зощенкэ ТхакIуэхэм я зэгухьэныгъэм къыха-

дзыж, ишхын имыгъуэту къонэ. ЩытыкIэр ап-
хуэдизкIэ гуащIэти, зэгуэр вакъэщIыжу лэжьауэ 
щыта тхакIуэм а IэщIагъэм зритыжауэ щытащ, 
зыхэпсэукIын къилэжьын папщIэ. И тхыгъэхэр 
 Iахыртэкъым, зэридзэкIахэр къытезыдзэхэм и 
унэцIэр ятхыну шынэрт… 

Симонов Константин иужькIэ жиIэжам те-
пщIыхьмэ, Ахматовэмрэ Зощенкэрэ зыщIрадзар 
абыхэм зыгуэр ятхауэ е ящIар мыхъуауэ аратэ-
къым. ЦIыхубэм ахэр егъэлеяуэ фIыуэ зэралъа-

гъурт, литературэ зэхуэсышхуэхэр ящIыху, а тIур 
адрейхэм къызэрыхагъэщырт. 

ГущIэгъу нэхъыбэ яхэлъщ Мандельштам На-
деждэ и псалъэхэм: «УщиякIуэу къалъхуа Зощен -
кэ тхылъеджэхэм закъригъэщIэжыну, абыхэм 
цIыхуфI къызыхащIыкIыжынымкIэ ядэIэпыкъуну 
хуейт. Езыхэр, абы итх псори ауан къафIэщIурэ, 
шым ещхьу щыщхэрт. ТхакIуэ еншэм Iуэхум гугъэ 
хихыжыфыртэкъыми, абы и уасэр хьэлъэу ира-
гъэпшынащ». 

Сталиныр дунейм ехыжа нэужь, Зощенкэ 
ТхакIуэхэм я зэгухьэныгъэм хэтын зэрыхуейм 
тепсэлъыхьын щIадзэж, ауэ пудыныгъэ пылъу. 
«Хэдвгъэгъэхьэж жыпIэмэ, узэрыкъуэншамкIэ 
зыкъыбоумыс. Ар щIэрыщIэу хэгъэхьэн хуейуэ 
аращ, 1946 гъэм ипэкIэ итха псори литературэ 
пхъэнкIийуэ къэлъытауэ», - жиIэрт Симонов 
 Константин. Зэрыхагъэхьэжар зэдзэкIакIуэ хуэ-
дэущ, тхакIуэукъым. 

1954 гъэм Инджылызым студент гуп къикIри, 
Урысейм зыплъыхьакIуэ къэкIуат. Зощенкэрэ Ах-
матовэмрэ дунейм ехыжа я гугъэу, я кхъащхьэхэр 
дывгъэлъагъу щыжаIэм, езыхэр псэууэ фи па-
щхьэ къидгъэувэнщ, жраIащ. Арати, зэIущIэ ира-
мыгъэкIуэкIыу хъуакъым. Фи гъащIэр зэIызыщIа, 
1946 гъэм къыдэкIа унафэм дауэ фызэрыху-
щытыр жаIэу щеупщIым, Зощенкэ и щхьэр течауэ 
псэлъащ. УнафэмкIэ зэрымыарэзыр, зауэм къы-
щилэжьа дзэ саугъэтхэр зэрикуэдыр, урыс офи-
церу зэрыщытыр, и напэр къабзэу литературэми 
зэрыхэтар, и ауанхэр революцэм ипэкIэ щыIа 
псэукIэ мыхьэнэншэм зэратеухуар, абыкIэ совет 
цIыхубэм зэращымыдыхьэшхыр щыжиIэм, ин-
джылызхэр Iэгу еуащ. А упщIэ дыдэр Ахматовэм 
щыхуагъазэм, и къуэ Гумилёв Лев хьэпсым зэ-
рисыр зыщIэж анэм сыт хуэдэ жэуап къаритынт? 
«Партым и унафэмкIэ сыарэзыщ», - жиIащ. 

Инджылызхэр зэрыкIуэжрэ мазэ дэкIа нэужь, 
Зощенкэ и цIэр ягъэныщкIун щIадзэж, партым и 
унафэмкIэ арэзыкъым хужаIэу. ЩIрагъэгъуэжу 
ягъэлъэIуэн папщIэ, ар аргуэру утыкум ирагъэу-
ващ, зыщIихъунщIэри щIимыкIуэтри къагу ры-
мыIуэу. 

«ЩытыкIэм тепщIыхьмэ, литературэм сэ щыс-
щIэнур зэфIэкIащ, - жиIащ Зощенкэм. - ХэкIыпIэ 
сиIэкъым. ТхакIуэ-ауанытхыр цIыху къабзэу щы-
тын хуейщ, сэ нэхъ цIыху мыхьэнэншэ дыдэм 
хуэдэу сагъэпудащ. Дауэ сызэрылэжьэнур? Зы 
щхьэкIи сылъэIуэнукъым. Фи гущIэгъуи, фи 
 хъущIи, кIий макъи седэIуэнукъым. Сешам сы-
къыщынэркъым. Иджыпсту сызэрыт щытыкIэм 
емыщхь псоми сыхуэхьэзырщ». 

«Лолэрэ Мишэ цIыкIурэ» жеIэри, сабийхэм 
 папщIэ Iуэтэж гуп иIэщ Зощенкэ. Тхыгъэр зэрыдух 
сатырхэр абы щыщ «Псалъэ дыщэхэм» къыхэт-
хащ: «Апхуэдэ дыдэу гуныкъуэгъуэ куэд къа-
хуэсхьа хъункъым сэ цIыхухэм. ТIэкIу насыпыфIэ-
уи сыщытагъэнщ. ИтIани, пасэ зэманым псэуа 
цIыху Iущ гуэрми зэрыжиIащи: «Дунейм емыхы-
жауэ, зыми насыпыфIэкIэ уеджэ хъунукъым». 
Ахэри псалъэ дыщэщ». 

Урысей Федерацэм щыхэхъуэ зэ-
пытщ хуабэщым къыщагъэхъуа ха-
дэхэкIхэм я куэдагъым. ЖыпIэнурамэ, 
УФ-м Мэкъумэш хозяйствэмкIэ и ми-
нистерствэм къызэритамкIэ, 2026 гъэм 
шыщхьэуIум и 4-м ирихьэлIэу къэ-
ралым и мэкъумэш, фермер, уней Iуэху-
щIапIэхэм щызэщIакъуэжащ тонн зы 
мелуаным щIигъу икIи нэгъабэ и ап-
хуэдэ пIалъэм щыIа бжыгъэхэм нэхърэ 
проценти 3,5-кIэ нэхъыбэщ ар.

ПСОМ хуэмыдэу хуабэщым къыща-
гъэкIа бэдрэжаным и куэдагъым хагъэ-
хъуащ икIи тонн мин 424-рэ ар хъуащ. 
 Нэгъабэ и апхуэдэ пIалъэм ирихьэлIэу 
щыIа бжыгъэхэм нэхърэ проценти 8,9-кIэ 
нэхъыбэщ ар. Нащэу къыщIачыжар тонн 
мин 565-м ноблагъэ.

Абы къыдэкIуэу, хадэхэкIыр губгъуэхэ-

ми жыджэру къыщрахьэлIэж иджыпсту: 
гектар мин 35-м нэблагъэм тонн мин 
626,4-рэ зэкIэ къыщытрахащ. Нэгъабэ и 
апхуэдэ пIалъэм яхузэфIэкIам нэхърэ 
процент 21-кIэ ари нэхъыбэщ.

КIэртIофми щогугъу: гектар мин 16,6-м 
тонн мин 482-м нэблагъэ къытрахащ е 
 нэгъабэ и апхуэдэ пIалъэм щыIа бжы-
гъэхэм нэхърэ проценти 9,6-кIэ нэхъыбэ. 

Къэбэрдей-Балъкъэрым и гугъу тщIы-
мэ, щIыпIэ министерствэм къызэритам-
кIэ, республикэм и мэкъумэш, фермер, 
уней IуэхущIапIэхэм бэдрэжану тонн ми-
ни 8,4-рэ, нащэу тонн мин 0,4-рэ хуа-
бэщхэм къыщыщIачыжащ мы гъэм. Хаб-
зэ зэрыхъуауи, къэралым и щIыналъэ -
хэм къыщрахьэлIэж хадэхэкIхэм я 
 куэ дагъымкIэ Къэбэрдей-Балъкъэрыр 
пэ рыт хэм хабжэ. 

МЭРШЭН  Батыр.

Пэрытхэм  яхохьэ

Кавказ Ищхъэрэм СтатистикэмкIэ и 
управленэм къызэритамкIэ, 2026 гъэм 
и щIышылэм - мэкъуауэгъуэм къри-
убыдэу Къэбэрдей-Балъкъэрым розни-
цэ сатууэ щащIам сом меларди 178,7-рэ 
къыпэкIуащ икIи, иджыпсту къекIуэкI 
уасэхэм ятещIыхьауэ, нэгъабэ и апхуэ -
дэ пIалъэм щыIа бжыгъэхэм нэхърэ 
проценти 5-кIэ ар нэхъыбэщ. 

КЪЫХЭБГЪЭЩМЭ, республикэм и сату 
щIыпIэхэмрэ уней IуэхущIапIэхэмрэ (бэ-
зэрхэм щымылажьэхэм) розницэ сатум        
и процент 55,1-р къалъос, бэзэрхэмрэ 
жармыкIэхэмрэ тетхэм я Iыхьэр процент 
44,9-рэ мэхъу. 

Мыдрейуэ, ерыскъымрэ ерыскъыхэкI-
хэмрэ, псымрэ псыIэфIхэмрэ, тутыным 

зэхэту процент 50,1-р яубыдащ е сом 
 мелард 89,5-рэ абыхэм къапэкIуащ. 
 Мыбдежым хэхъуэр проценти 3,1-м щы-
щIигъуащ. Ерыскъыуэ щымытхэм про-
цент 49,9-р яIыгъщ е сом мелард 89,2-рэ 
и уасэ ящащ къапщытэж пIалъэм 
 къриубыдэу, хэхъуэри проценти 7,1-рэ 
 хъуащ. 

2026 гъэм бадзэуэгъуэм и 1-м ири-
хьэлIэу республикэм и сату щIыпIэхэм 
хьэпшып зэгъэтIылъэкIауэ псори зэхэту 
сом меларди 5,8-рэ и уасэ яIащ. Мазэ 
ипэкIэ щыIа бжыгъэхэм нэхърэ процен ти 
2,3-кIэ, нэгъабэ и апхуэдэ пIалъэм щыIа-
хэм нэхърэ проценти 3,3-кIэ нэхъыбэщ 
ар.

МЭРЕМ  ХьэтIалэ.

Сатум  и  куэдагъым  хохъуэ

КъБР-м щыIэ
МВД-м къет

Къэбэрдей-Балъкъэр Республикэм щып-
сэу  хэмрэ абы и хьэщIэхэмрэ дыныволъэIу 
Нал шык къалэ щыщ, 2015 гъэм мэлы жьы-
хьым и 25-м къалъхуа Урыс Тамерлан Залым 
и къуэм и адэ-анэм дэIэпыкъуэгъу фахуэ-
хъуну. 

ЩIалэ цIыкIум гипердинамие, энурез, 
 энкопрез, эписиндром узыфэ хьэлъэхэр 
пкърытщ. Абы къыщеIэзащ Психиатриемрэ 
наркологиемкIэ республикэ клиникэ цент-
рым. Иджы Сочэ къалэм китай методикэмкIэ 
къыщеIэзэну Iэмал къахукъуэкIащ. Абы па-
пщIэ сом зы мелуан яхурикъуркъым.

2026 гъэм шыщхьэуIум и 20 пщIондэ 
фхузэфIэкIымкIэ дэIэпыкъуэгъу фахуэхъуну 
дыныволъэIу.

ЩIалэ цIыкIум и анэ Урыс Жаннэ и теле-
фон номерыр - 89287098547 (Россельхоз-
банк)

Сэфар Азрэт и къуэм и номерымкIи евгъэхь хъунущ - 89094886849 
Сбербанкым и карточкэр  - 2202 2085 700 2683
Налшык къалэ, Крыловым и цIэр зезыхьэ уэрам 9/11

Къэбэрдей-Балъкъэрым и къэ-
ра лыгъуэр илъэси 100 зэрыри-
къум и щIыхькIэ къызэIуаха 
«Сквер 100-летия» зыгъэп сэ ху-
пIэм хыхьэу яухуа гъуазджэ гале-
реем щокIуэкI Кисловодск къа-
лэм и сурэтыщI Лангуровэ Анас-
тасие и «Сигнальная система» 
гъэ лъэгъуэныгъэр. 

МЫ Iуэхур къызэзыгъэпэщар 
Санкт-Петербург промышленнэ 
технологиемрэ дизайнымкIэ и къэ-
рал университетым теориемрэ 
гъуаз джэм и тхыдэмкIэ и факульте-
тым щеджэ, искусствовед икIи ди-
зайнер Киреев Романщ. Ар Нал-
шык къакIуэри, галереем щагъэу-
выну арт-проектым и архитектурэр 
игъэхьэзыращ. 

КъБР-м и СурэтыщIхэм я зэгу-
хьэныгъэм и правленэм и уна-
фэщI Къаныкъуэ Жаннэ жиIащ 
малъхъэдисым хуэдэу цIыхухэр 
зыщIэзышэ, щIэхэм тегушхуэ Лан-
гуровэ Анастасиерэ Урысейм и 
щIыналъэ зэмылIэужьыгъуэхэм 
къи кIа и ныбжьэгъухэмрэ Налшык 
къызэрытхуеблэгъар, абы и Iэда-
къэщIэкIхэр ди къалэм зэрыщи-
гъэлъагъуэр гуапэ зэрыщыхъуар. 
Жаннэ гъэлъэгъуэныгъэм зы-
кърезыгъэхьэлIахэм ягу къигъэ-
кIыжащ, илъэсищкIэ узэIэбэ кIыж-

мэ, Анастасие Кисловодск къалэм 
триухуа и лэжьыгъэхэр Налшык 
щигъэлъэгъуауэ зэрыщытар. 

Киреев Роман псалъэ щратым 
къытеувыIащ къару куэд зытра-
гъэкIуэда, илъэсым щIигъукIэ зы-
зы хуагъэхьэзыра гъэлъэгъуэны-
гъэр къазэрехъулIам икIи Лангу-
ровэ Анастасие ехъуэхъуащ дяпэ-
кIи гъуазджэм щиIэ зэфIэкIхэм 
хигъэхъуэну.

Вытавкэм Анастасие и лэжьыгъэ 
40-м щIигъу къызэ щIеубыдэ. Абы-
хэм къыщигъэлъэгъуащ цIыхухэм 
я хьэл-щэнхэр, зэ хущытыкIэхэр,          
хуей щыхъукIэ, зыр адрейм щIэгъэ-
къуэн зэрыхуэхъур зэрыуасэншэр. 
Сурэтхэм дыщIа гъуащ аудиори, 
QR-код Iэмалыр къэбгъэсэбэпу, 
дэтхэнэ лэжьыгъэми щIыгъу                     
аудиом уедэIуэфынущ.  ГъэщI-                    
гъуэнщ мыбдеж ды хухэри зэрыща-
гъэлъагъуэр. Ахэр ягъэ хьэзыращ 
Лангуровэ Анастасие и IэрыкIхэм 
еплъа IэщIагъэлIхэм. 

Зэхыхьэм къыщыпсэлъащ Лангу-
ровэ Анастасие и ныбжьэгъухэу 
Урысейм и щIыналъэ зэмылIэу-
жьыгъуэхэм къикIа гъуазджэм и 
цIыхухэр. Абыхэм жаIам къыха-
гъэщащ сурэтыщIым и хъэтI зэри-
Iэ жыр, и лэжьыгъэхэм къызэрыт-
римыгъэзэжыр, гупсысэ зэращIэ-
лъыр икIи щIэщыгъуэ зэращыхъур.

 Декоративно-прикладной гъуаз-
джэмкIэ IэпщIэлъапщIэ Лангуровэ 
Анастасие Алиев Умар и цIэр 
зезыхьэ Къэрэшей-Шэрджэс къэ-
рал университетыр къиухащ. 2005 
гъэм щыщIэдзауэ УФ-м и Сурэ-
тыщIхэм я зэгухьэныгъэм хэтщ. Мы 
зэманым ар Кисловодск щопсэу 
икIи щолажьэ. И IэщIагъэм зэры-
пэрыхьэрэ, дунейпсо, урысейпсо, 
щIыналъэпсо гъэлъэгъуэныгъэ 
 60-м щIигъум и лэжьыгъэхэр щи-
гъэлъэгъуащ. КъищынэмыщIауэ, 
Санкт-Петербург, Кавказ Ищхъэрэ, 
Ипщэ федеральнэ щIыналъэхэм 
хыхьэ къалэхэм езым хухаха 
гъэлъэгъуэныгъэ 14 щекIуэкIащ. 
Урысейм, Японием, Европэмрэ 
Америкэ Ищхъэрэмрэ хыхьэ 
къэралхэм щыпсэухэм ящыщу 
Анастасие и IэдакъэщIэкIхэм да-
хьэххэм и лэжьыгъэхэр ящэху. 

Лангуровэ Анастасие фIыщIэ 
яхуищIащ зэхыхьэм зыкърезы-
гъэхьэлIахэмрэ и лэжьыгъэхэр зигу 
дыхьэхэмрэ. Гъэлъэгъуэныгъэм 
къекIуэлIащ гъуазджэм и лэжьа-
кIуэхэмрэ абы дихьэххэмрэ. Нал-
шык къалэм щыпсэухэмрэ ди хьэ-
щIэхэмрэ тыгъэ къыхуащIа гъэлъэ-
гъуэныгъэр шыщхьэуIум и кIэух 
пщIондэ екIуэкIынущ.

 ТЕКIУЖЬ Заретэ. 
Сурэтхэр Къарей Элинэ трихащ.

Урысей МВД-м и Нал-
шык управленэм  и ОП 
№2-м  уголовнэ къэлъы-
хъуэныгъэмкIэ и IэнатIэм 
и лэжьакIуэхэм  къызэ-
пау дащ фадэхэкI нэпцI-
хэр щагъэхьэзыр цех 
щэхум и лэжьыгъэр.  

   
ХАБЗЭХЪУМЭХЭМ къы-

зэ  ратымкIэ,  абыкIэ зыхуэ-
фащэ лицензэ имыIэу биз-
нес Iуэхур къызэригъэпэ-
щащ Шэджэм щыпсэу, 
илъэс 36-рэ зи ныбжь цIы-
хухъум. 

Фадэ  щигъэхьэзырын 
щIыпIэ абы   Налшык  бэ-
джэнду  къыщищтащ.  А 
хэ щIапIэр къыщапщытэм 
полицейхэм къагъуэтащ  
аркъэрэ коньякыу литр  
ныкъуэ,   зы литр зэрыхуэ  
птулъ кIэ мин 13-м нэбла-
гъэ,  фадэ къыщIэзыгъэкI   
IэнатIэ цIэрыIуэхэм я да-
мыгъэхэр тегъэпщIауэ.  
Апхуэдэуи   абы щIэтт  ка-
нистрэхэмрэ пластик кум-
быгъэхэмрэ  иту спирт 
 литр 800,   купаж зэхэкIауэ 
литр мини 3,5-рэ,  зэры-
ракIэ Iэмэпсымэ,  птулъкIэ 
нэщIхэмрэ фадэ нэпцIхэм 
я этикеткэхэмрэ.  

Экспертизэм  къызэри-
гъэлъэгъуамкIэ,  къытра-
хар ГОСТ-м къигъэувхэм 
техуэркъым,  и гуащIагъкIэ 
градус 38-м нэхърэ  нэхъ   
мащIэщ. ЗэкIэ къызэра-
лъытамкIэ, къагъуэтар 
сом мелуани 6  хуэдиз и 
уасэщ. 

Полицэм и щIыналъэ 
 къудамэм и следовател-
хэм  уголовнэ Iуэху къаIэ-
тащ УФ-м и УК-м и 171.3 
ста тьям и 2-нэ Iыхьэм и 
«б» пунктым ипкъ иткIэ. 
Абы Iэ щIрагъэдзащ  щIы-
пIэм имыкIыну, хабзэм 
емыбэкъуэну.   

 БАХЪСЭН  Ланэ.

Щэбэт кIуам щIидзащ 
Урысей Федерацэм и Кавказ 
Ищхъэрэ, Ипщэ щIына-
лъэхэм я топджэгу командэ 
нэхъ лъэщхэр зыхэт еща-            
нэ дивизионым щекIуэкI           
зэхьэ зэхуэм и етIуанэ                             
къекIуэкIыгъуэм. Абы махуэ 
зыбжанэ ипэкIэ Алътуд и 
«Искра»-мрэ Псынэдахэ и 
«Родник»-мрэ Прохладнэ 
къалэм  щы  зэхагъэкIащ зэ-
пеуэм бжьы пэр щиIыгъыну                    
ид жып  стукIэ зыхуэфащэр 
хэтми, ягъэIэпхъуауэ щыта 
зэIущIэр ирагъэкIуэкIыжри. 

ПРОХЛАДНЭ и «Централь-
нэ» стадионым шыщх ьэуIум и 
1-м цIыху куэд дыдэ къы-
щызэхуэсат. Псори щIэ-
хъуэпсырт кIэлъыплъыну 
иужь илъэсхэм Къэбэр-
дей-Балъкъэрым и командэ 
нэхъыфIитIыр Урысей Фе-
дерацэм и Кавказ Ищхъэ-   
рэ, Ипщэ щIыналъэхэм я то-
пджэгу лъэщхэр зыхэт ещанэ 
дивизионым щекIуэкI зэ хьэ-
зэхуэм и бжьыпэм зэры щI э-
бэным. Джэгум щIидзэным 
ипэкIэ абы и судья нэхъыщ-
хьэ Каховкин Эдуард «Род-
ник»-м и капитан Бэчбо Му-
рат къызэхуэсахэм я Iэгуауэм 
щIэту иритыжащ япэ къе-
кIуэкIыгъуэм и футболист нэ-
хъыфIу къызэралъытам къы-
пэкIуа саугъэт лъапIэр.

ЛъэныкъуитIри мы зэIу-
щIэм ирихьэлIат тегушхуэ-
ныгъэ ин яIэу. Дэтхэнэри 
хьэзырт зэхьэзэхуэм бжьыпэр 
щиубыдыну икIи абы папщIэ 
футболист Iэзэхэр щызэ хуэ-
шэса гуп зэкъуэт яIэт. Арщ- 
х ьэ кIэ гурыIуэгъуэт тIум языр 
текIуэтын зэрыхуейр.

Джэгум и пэщIэдзэм къи-
гъэлъэгъуащ Псынэдахэ икIа-
хэр нэхъ зэрыхьэзырыр. «Род-
ник»-м Iэмал хъарзынэ зыб-
жанэ иIащ бжыгъэр къызэIуи-
хыну. Топджэгум дихьэххэм 
фIы дыдэу яцIыху ХъутIэ Ан-
зоррэ Аппаев Хъызыррэ 
зыхэт «Искра»-ри къикIуэты-
нухэм ящыщтэкъым. Апхуэ-
дэу щыт пэтми, Iуэхур щы-
зэхэкIар зэIущIэм и кIэу-
хырщ. Къызэрихьэрэ куэд 
мы щIахэу Теувэжыкъуэ Амир-
рэ Жылэ Ислъамрэ Iэзэу то-
пыр зэIэпахри, иужьым псы-
нэдахэдэсхэр япэ иригъэ-
щащ. 

Армырами, гужьгъэжь зы-
зэхуиIэ лъэныкъуитIыр абы 
зэ риуштащ. Судьям футбо-
листитху джэгум къыхихун 
 хуей хъуащ зэзэуэну зэпэ-
щIэувахэр игъэсабырыжын 
папщIэ.

ЗэIущIэр 1:0-у иухащ, «Род-
ник»-р текIуауэ. Иджы абы Iэ-
мал игъуэтащ зэхьэзэхуэм 
 па шэныгъэр щигъэбыдэну. 

Тхьэмахуэ дэкIри, шыщ-
хьэуIум и 8-м, щIадзащ зэ-
пеуэм и етIуанэ къекIуэкIы-
гъуэм. Абыи «Родник»-р щы-
текIуащ. Иджы бжыгъэр 
 4:2-уэ хигъэщIащ Къэбэр-
дей-Балъкъэрым и командэ 
къыхэхамрэ «Налшык» фут-
бол школымрэ я гуп зэхэтыр. 
Алътуд и «Искра»-р 2:1-уэ 
ефIэкIащ Михайловскэм къи-
кIа «Витязь»-м. 

ИкъукIэ зэIущIэ удэзыхьэх 
щы зэхэтащ Нарткъалэ. 
Иджы ри къэс зы текIуэныгъэ 
фIэкIа къэзымыхьыфа щIы-
пIэ «Нартым» къригъэблэ-
гъат зэгурым уей-уей жезы-
гъэIэу щыта Мэхъэчкъалэ и 
«Анжи»-р. Ди щIалэхэм абы я 
гур къыхуэплъырт зэхьэ зэ-
хуэм и пэщIэдзэ дыдэм Да-
гъыстэным и къалащхьэм 
кIуауэ 0:4-уэ къызэрыщыха-
гъэ щIам къыхэкIыу. 

«Нартым» занщIэу къару-
ушхуэкIэ ебгъэрыкIуэн щIи-
дзащ икIи етхуанэ дакъи-

ГуащIэщ къекIуэкIыгъуэхэм
  я зэблэкIыгъуэр 

къэм Жанэ Тимур хэгъэрей-
хэр япэ иригъэщащ. Абы ири-
гуфэн яухатэкъым Дол Идар 
ар щигъэбэгъуам. 

Апхуэдэ щIэдзэкIэм хьэ-
щIэхэр Iэнкун ищIащ икIи 
дэнэ къыхуэзэми топыр 
кIуэцI  рахурт, футбол хабзэри 
щIэх-щIэхыурэ къызэпау-
дырт. Аращ ещанэ топри Да-
гъыстэным къикIахэм къа-
хуэзыхьар. Къардэн Мухьэмэ-
дин лъэщу зэуа штрафнойм 
хьэщIэхэм я гъуащхьэтетыр 
пэлъэщакъым. 

Зэхьэзэхуэм зэрыщIидзэ-         
рэ топищ фIэкIа я хьэрхуэ-                
рэ  гъухэм худэзымыгъэкIауэ 
иджы мы зы зэIущIэм апхуэдиз 
къызэхъулIа «Нартыр» абдеж-
ми къыщыувыIакъым. Езий 
 Къамбот 40-нэ дакъикъэм бжы-
гъэр 4:0-м нигъэсащ. 

Къыпщыхъунут ди щIалэхэр 
къэзыгъэувыIэфын къару 
щымыIэу. АрщхьэкIэ Iуэхур 
къы зэIищIащ лъэныкъуэхэр 
зэзэуэну зэрызэпэувам. Ахэр 
игъэсабырыжыным судья нэ-
хъыщхьэм къару куэд три-
гъэкIуэдащ икIи футболи-
стищ джэгум къыхихун хуей 
хъуащ. Абыхэм ящыщу тIур 
«Нартым» щыщти, зы цIыху-
кIэ нэхъ мащIэу адэкIэ зэIу-
щIэм пащащ. 

Загъэпсэхуну имыкI щIыкIэ 
хэгъэрейхэм етхуанэ топри я 
хьэрхуэрэгъухэм худагъэкIын 
хуеящ. Ди жагъуэ зэрыхъун-
щи, метр пщыкIузым и деж 
щыту «Нартым» и футболист-
хэм ящыщ зыр зэуа топыр 
«Анжи»-м и гъуащхьэтетым 
къиубыдащ. 

ЗэIущIэм и етIуанэ Iыхьэр 
хьэщIэхэм я тепщэныгъэкIэ 
екIуэкIащ. Зы цIыхукIэ зэры-
нэхъыбэр абыхэм Iэзэу къа-
гъэсэбэпырт. 55-нэ дакъи-
къэм мэхъэчкъалэдэсхэм 
бжы  гъэр 4:1 ящIащ. Мыгу- 
вэу Iэмал ягъуэтащ ди гъуэм 
пенальти къеуэну. Арщхьэ- 
кIэ а махуэм метр пщыкIу-
зым и деж щыту топ дагъэ-
кIыну зыми къахуиухатэкъы-
ми, гъуэм щхьэпрылъэтащ. 

72-нэ дакъикъэм бжыгъэр 
4:2-м щынагъэсам дыкъэ-
гузэват «Нартым» и футбо-
лист ныбжьыщIэхэр къэдзы-
хэу текIуэныгъэр зыIэщIагъэ-
кIыну. АрщхьэкIэ ныбжьы-
щIэхэм я зэпеуэм зэгуэрым 

Европэм и чемпион щыхъуа 
Къуэшы Амир и гъэсэнхэм 
зызэтраубыдэжащ икIи очко-
ищыр зыIэрагъэхьащ. 

Прохладни Нарткъали ще-
кIуэкIауэ зи гугъу фхуэт-
щIыжа зэIущIэхэр икъукIэ 
удэ зыхьэхыу щытащ. Абы 
щыгъуэми хуабжьу узыгъэ-
пIейтейщ тIуми щызэхэлъэ-
дэжурэ футболистхэр зэры-
щы зэзэуар. Ахэр ягъэсэ бы-
рыжыным зэман кIыхь зэ-
рытрагъэкIуэдам и зэранкIэ 
джэгухэр щиухар кIыфI 
 хъуауэщ икIи, а стадионхэр 
къы зэрамыгъэунэхум къы хэ-
кIыу, зэпэщIэтахэми абы 
 кърихьэлIахэми ялъагъужар 
мащIэщ. 

Адрей зэIущIэхэм я гугъу 
пщIымэ, «Родник»-мрэ «Иск-
ра»-мрэ я хьэрхуэрэгъу нэ-
хъыщхьэ Невинномысск и 
«СтавропольАгроСоюз»-р и 
стадионым 5:1-уэ щефIэкIащ 
Нэзрэн и «Вайнах»-м. Элиста 
и «РСШОР-Уралан»-м 3:0-у 
текIуауэ хуатхащ Сочэ и 
«Куэсто Кальчо»-р Къалмы-
къым и къалащхьэм зэрымы-
кIуам къыхэкIыу. 

Щэбэт къакIуэ зи чэзу джэ-
гугъуэр зэхэтынущ. А махуэм 
зэIущIэнущ «Нарт» (Нарткъа-
лэ) - «Куэсто Кальчо» (Сочэ), 
«Анжи» (Мэхъэчкъалэ) - «Иск-
ра» (Алътуд), «Витязь» (Ми-
хайловск) - «Родник» (Псынэ-
дахэ), «КъБР-«Налшык» ФШ 
(Налшык) - «СтавропольАгро-
Союз» (Невинномысск), «РС-
ШОР-Уралан» (Элиста) - 
«Волгарь-М» (Астрахань) «ко-
мандэхэр. 

Урысей Федерацэм и Кавказ 
Ищхъэрэ, Ипщэ щIыналъэхэм 
я топджэгу нэхъ лъэщ   хэр зы-
хэт ещанэ дивизионым ще-
кIуэкI зэхьэзэхуэм къыдэкIуэу 
Ещанэ лигэм и  кубокым теу-
хуа зэпеуэри щыIэщ. Абы и 
финалым нэса Алътуд и 
«Искра»-р вэсэмахуэ Невин-
номысск къалэм  «Став-
ропольАгроСоюз»-м япэ зэ-
IущIэр щыдригъэ кIуэ кIати, 
3:1-уэ фIахьащ. Тхьэ ма-            
хуэ дэкIмэ, шыщ  хьэуIум и                       
18-м, ахэр         етIуанэу Прох-
лад     нэ къа     лэм щы зэдэ джэ гу-
жы нурэ, а тIум япкъ иткIэ 
нэхъы фIым кубокыр къихьы-
нущ. 

ХЬЭТАУ  Ислъам.

Тамерлан  фыдэIэпыкъуну  и  адэ-анэр  щIолъэIу!

«Сигу ирохь» студием гъэлъэ-
гъуэныгъэ гъэщIэгъуэн къыщы-
зэIуахащ: IуэхущIапIэр зей Хьэ-
цIыкIу Милэрэ Жэбалы Заирэрэ я 
IэдакъэщIэкIхэр утыку кърахьащ, 
«Жыг хадэм» фIэщыгъэр хуащI-
ри. А тIум я Iуэху бгъэ ды хьэкIэр 
зэщхьэщокI, къагъэсэбэп Iэмал-
кIи, плъыфэкIи, къищIыкI сурэт-
кIи зэмылIэужьыгъуэщ.  

ЗЭПЫЗЫЩIАР ахэр жыг хадэрщ, 
ар «щIапщытыкIри», я нэм къы фIэ-
нэхэр псэкIэ зэрызыхащIэр тхы-
лъымпIэм тращIыхьащ. Заирэ и 
лэжьыгъэхэр акварелкIэ щIащ, 
 Милэ и IэдакъэщIэкIхэр зэрыгъэ-
зэщIар печатым и лIэужьыгъуэщ, 
ауэ дызэса тедзэкIэм къыщхьэ-
щыкI цианотипиерэ нэху трегъэ-
дзэкIэ Iэмалымрэ къигъэсэбэ- 
пащ. 

ЯтIэ гъэжьам елэжь, график, су-
рэтыщI ХьэцIыкIу Милэ 1988 гъэм 
Налшык къалэ къыщалъхуащ. И 
щIэныгъэкIэ филологщ, зэрыса-
бий лъандэрэ сурэт техыным, абы 
ехьэлIа нэгъуэщI Iуэху бгъэ ды-
хьэкIэщIэхэм дахьэх. 2015 гъэ лъан-
дэрэ ятIэ гъэжьам йолэжь, 2019 
гъэм щегъэжьауэ абы хьэпшып 
 зэ мылIэужьыгъуэхэр къыхэ щIы кIы-
ным хуегъасэ. Печать Iэмалым 
къып хуигъэтIэсэну хъуар фIэгъэ-
щIэ гъуэнщи, ахэр едж.

Хадэм и дахагъэр зи теплъэ
Жэбалы Заирэ 1991 гъэм Нал-

шык къыщалъхуащ. 2011 гъэм 
къиу хащ КъБКъУ-м дизайнымкIэ и 
колледжыр, «Щыгъыным и ди-
зайн» IэщIагъэр иIэу. Къэбэрдей-
Балъкъэр къэрал университетым 
декоративно-прикладной гъуа з-
джэм кIэ и факультетми и щIэ-
ныгъэм щыхигъэхъуащ (2016 гъэ). 
2020 гъэм къыщыщIэдзауэ гъэ-
лъэгъуэныгъэхэм, фестивалхэм 
жы джэру хэтщ. Лэчымрэ къэрэн-
дащымрэ, къэкIыгъэ зэмылIэу-
жьыгъуэхэм къыщIаху дагъэр къе-
гъэсэбэп, щIыуэпсым «къыхэтэ-
джыкI» теплъэхэм я зэхэлъыкIэр 
сурэту къыщигъэлъагъуэкIэ.    

- Заирэ сэрэ ди анэхэм яIэщ 
 зэ  ры зыбгъэщIагъуэ хъун хадэ 
цIыкIу. Гу щытхуэну зэманыр къы-
зэ ры дэ мэщIэкIым къыхэкIыу, абы 
ди нэгу щыщIэкIхэр ди Iэзэгъуэ 
зыхэлъ гуэркIэ къэдгъэлъэгъуэну 
мурад тщIащи, къыдэхъулIамэ ди 
гуапэщ, - жеIэ Милэ. - Сэ си Iэ-
малхэр сурэтым нэхъ и гъунэ-
гъущ. ЩIыхуу плъагъухэр циано-
типие жыхуэтIэращ. Тхылъым-
пIэм химие ткIуаткIуэ щызохуэ, 
удз гъэгъахэр тызо гуашэри ды-
гъэм хы золъхьэ. Дыгъэр зы-
лъэмыIэсар сырыхуу къо нэ, ад-
рейуэ абы  «игъэжьар»  щIыху- 
къащхъуафэ мэхъу. Мы Iэмалым 
илъэс хъуауэ сролажьэ. 

 Абст ракцэм нэхъ и  гъунэгъущ си 
сурэтхэр. Заирэ ейхэр егугъущэу 
тхьэмахуэкIэ ищI защIэу, пэщэ-
щэну, дэтхэнэ зы пхышари плъы-
фэри егугъупэу къыхихмэ, сысей-
хэр нэхъ пIащIэрыщIэщ, дакъикъэ 
15 - 20-м хьэзыр мэхъу. Я Iуэху 
щхьэхуэщ мо сурэт нэхъ гъуэжь-
сы рыхухэм. «Авито» интернет-ты-
куэным къыщызощэху зи пIалъэр 
икIа, совет лъэхъэнэм сурэт тра-
хахэр зытрадзэу щыта тхылъым-
пIэхэр. Ахэри нетIэ зи гугъу пхуэс-
щIам хуэдэу дыгъэ тебгъапсэурэ 
пщIы хъууэ аращ, ауэ зэману нэ-
хъыбэ, сыхьэт зыбжанэ ехь. Мы-
быхэм зыгуэри щыпхуэркъым, уд-
зхэр теплъхьа иужь, абджкIэ 
кIэрыбокъузэри, дыгъэм дыболъ-
хьэ. Мыхэр птхьэщI хъуркъым, 
узы -хуейр къытребгъэдза иужь, 
ар зэ ры щIэбгъэбыдэ ткIуаткIуэ 
щы бохуэжри зэфIэкIащ.    

И адэ-анэм къыдаIыгъ и Iуэхур 
Милэ. Сабийхэр и анэм и гъусэху 
къре хьэжьэри, и гукъэкIыр тхы-
лъым  пIэм къытренэ. «СызэрыIэ-
бахэр стхьэщIыжу пщIантIэм сы-
дэту папэ къыдыхьэжа иужь, фIэ-
гъэщIэгъуэну сщIахэм йоплъ. Ар 
къару къысхэзылъхьэ зы Iуэху-
гъуэщ», - жеIэ Милэ и гукъыдэжыр 
къэ зыIэтхэм щытепсэлъыхькIэ. 
ЕгъэджакIуэу лэжьа и анэращ 
 гъуазджэм дезыгъэхьэхауэ къи-

лъытэр хъыджэбзым. Сыт хуейми 
къыхуищэхуу, и Iуэху къыдиIы-
гъыурэ, гъуэгу къритащ, IэпэIэ-
сагъэм хэша хъуащи, иджы ар и 
 гъащIэ гъусэщ.

ЦIэ гуэр яфIэщауэ щыткъым су-
рэтхэм щытлъагъухэм, сыту жы-
пIэмэ къэкIыгъэ къыщыгъэлъэ-
гъуахэм я цIэракъым нэхъапэр, 
атIэ ар цIыхум и нэгум ныбжьу 
 зэ ры щIэкIымрэ абы гупсысэу къри-
тымрэщ. Сэ схужыIэнуращи, гу-
къэкI щIагъуэщ абыхэм къапкъ-
рыкIыр, нэр ягъэгуфIэу, псэр 
ягъэхуабэу.       

Заирэ и лэжьыгъэхэм хэплъа-
гъуэр хадэм и закъуэкъым, атIэ и 
гухэлъ щхьэхуэхэр, абы кърит гу-
къэкI гуэрхэр къатощ. Дамыгъэу 
къищтэри мащIэкъым, удз гъэ-
гъахэм щегъэжьауэ хьэндыраб-
гъуэ, бзу цIыкIухэм я деж нэсыжу. 
Ауэ дэтхэнэми хэплъагъуэр гума-
щIагъэщ, хуабагъэщ, щабагъэщ. 
АпхуэдизкIэ хуэсакъыпэу, дамыгъэ 
цIыкIу-цIыкIуу зэхэлъу щIащ ахэри, 
Iэ еIусауэ пщIэркъым. 

Зи гугъу сщIа сурэтхэр, мы тхы-
гъэм и гъусэу флъагъухэри нэ-
гъуэщI хэри, фигу ирихьмэ, къэп-
щэху хъунущи, феужьэрэкI.  

ИСТЭПАН Залинэ. 
Сурэтхэр

Къарей Элинэ трихащ.   

ПтулъкIэ 
мин 13

Тыгъэ екIу, купщIафIэ

Гъэлъэгъуэныгъэхэр


